
 ΤΩΒΙΤ  ΤΩΒΙΤ  ΤΩΒΙΤ  ΤΩΒΙΤ (Codices Alexandrinus et Vaticanus)(Codices Alexandrinus et Vaticanus)(Codices Alexandrinus et Vaticanus)(Codices Alexandrinus et Vaticanus)    

Tob BA 1:1Tob BA 1:1Tob BA 1:1Tob BA 1:1    

Βίβλος λόγων Τωβιτ τοῦ Τωβιηλ τοῦ Ανανιηλ τοῦ Αδουηλ τοῦ Γαβαηλ ἐκ τοῦ σπέρµατος Ασιηλ ἐκ 

τῆς φυλῆς Νεφθαλιµ, 2 ὃς ᾐχµαλωτεύθη ἐν ἡµέραις Ενεµεσσαρου τοῦ βασιλέως Ἀσσυρίων ἐκ 

Θισβης, ἥ ἐστιν ἐκ δεξιῶν Κυδιως τῆς Νεφθαλιµ ἐν τῇ Γαλιλαίᾳ ὑπεράνω Ασηρ. 3 Ἐγὼ Τωβιτ 

ὁδοῖς ἀληθείας ἐπορευόµην καὶ δικαιοσύνης πάσας τὰς ἡµέρας τῆς ζωῆς µου καὶ ἐλεηµοσύνας πολλὰς 

ἐποίησα τοῖς ἀδελφοῖς µου καὶ τῷ ἔθνει τοῖς συµπορευθεῖσιν µετ� ἐµοῦ εἰς χώραν Ἀσσυρίων εἰς 

Νινευη. 4 καὶ ὅτε ἤµην ἐν τῇ χώρᾳ µου ἐν τῇ γῇ Ισραηλ, νεωτέρου µου ὄντος, πᾶσα φυλὴ τοῦ 

Νεφθαλιµ τοῦ πατρός µου ἀπέστη ἀπὸ τοῦ οἴκου Ιεροσολύµων τῆς ἐκλεγείσης ἀπὸ πασῶν τῶν φυλῶν 

Ισραηλ εἰς τὸ θυσιάζειν πάσας τὰς φυλάς· καὶ ἡγιάσθη ὁ ναὸς τῆς κατασκηνώσεως τοῦ ὑψίστου καὶ 

ᾠκοδοµήθη εἰς πάσας τὰς γενεὰς τοῦ αἰῶνος. 5 καὶ πᾶσαι αἱ φυλαὶ αἱ συναποστᾶσαι ἔθυον τῇ Βααλ 

τῇ δαµάλει καὶ ὁ οἶκος Νεφθαλιµ τοῦ πατρός µου. 6 κἀγὼ µόνος ἐπορευόµην πλεονάκις εἰς 

Ιεροσόλυµα ἐν ταῖς ἑορταῖς, καθὼς γέγραπται παντὶ τῷ Ισραηλ ἐν προστάγµατι αἰωνίῳ, τὰς 

ἀπαρχὰς καὶ τὰς δεκάτας τῶν γενηµάτων καὶ τὰς πρωτοκουρίας ἔχων· 7 καὶ ἐδίδουν αὐτὰς τοῖς 

ἱερεῦσιν τοῖς υἱοῖς Ααρων πρὸς τὸ θυσιαστήριον πάντων τῶν γενηµάτων· τὴν δεκάτην ἐδίδουν τοῖς 

υἱοῖς Λευι τοῖς θεραπεύουσιν ἐν Ιερουσαληµ. καὶ τὴν δευτέραν δεκάτην ἀπεπρατιζόµην καὶ ἐπορευόµην 

καὶ ἐδαπάνων αὐτὰ ἐν Ιεροσολύµοις καθ� ἕκαστον ἐνιαυτόν. 8 καὶ τὴν τρίτην ἐδίδουν οἷς καθήκει, 

καθὼς ἐνετείλατο ∆εββωρα ἡ µήτηρ τοῦ πατρός µου, διότι ὀρφανὸς κατελείφθην ὑπὸ τοῦ πατρός µου. 

9 καὶ ὅτε ἐγενόµην ἀνήρ, ἔλαβον Ανναν γυναῖκα ἐκ τοῦ σπέρµατος τῆς πατριᾶς ἡµῶν καὶ ἐγέννησα 

ἐξ αὐτῆς Τωβιαν. 10 καὶ ὅτε ᾐχµαλωτίσθην εἰς Νινευη, πάντες οἱ ἀδελφοί µου καὶ οἱ ἐκ τοῦ γένους 

µου ἤσθιον ἐκ τῶν ἄρτων τῶν ἐθνῶν· 11 ἐγὼ δὲ συνετήρησα τὴν ψυχήν µου µὴ φαγεῖν, 12 καθότι 

ἐµεµνήµην τοῦ θεοῦ ἐν ὅλῃ τῇ ψυχῇ µου. 13 καὶ ἔδωκεν ὁ ὕψιστος χάριν καὶ µορφὴν ἐνώπιον 

Ενεµεσσαρου, καὶ ἤµην αὐτοῦ ἀγοραστής· 14 καὶ ἐπορευόµην εἰς τὴν Μηδίαν καὶ παρεθέµην 

Γαβαήλῳ τῷ ἀδελφῷ Γαβρια ἐν Ραγοις τῆς Μηδίας ἀργυρίου τάλαντα δέκα. 15 Καὶ ὅτε ἀπέθανεν 

Ενεµεσσαρος, ἐβασίλευσεν Σενναχηριµ ὁ υἱὸς αὐτοῦ ἀντ αὐτοῦ, καὶ αἱ ὁδοὶ αὐτοῦ ἠκαταστάτησαν, 

καὶ οὐκέτι ἠδυνάσθην πορευθῆναι εἰς τὴν Μηδίαν. 16 καὶ ἐν ταῖς ἡµέραις Ενεµεσσαρου ἐλεηµοσύνας 

πολλὰς ἐποίουν τοῖς ἀδελφοῖς µου· 17 τοὺς ἄρτους µου ἐδίδουν τοῖς πεινῶσιν καὶ τὰ ἱµάτιά µου τοῖς 

γυµνοῖς, καὶ εἴ τινα ἐκ τοῦ γένους µου ἐθεώρουν τεθνηκότα καὶ ἐρριµµένον ὀπίσω τοῦ τείχους Νινευη, 

ἔθαπτον αὐτόν. 18 καὶ εἴ τινα ἀπέκτεινεν Σενναχηριµ ὁ βασιλεύς, ὅτε ἦλθεν φεύγων ἐκ τῆς Ιουδαίας, 

ἔθαψα αὐτοὺς κλέπτων· πολλοὺς γὰρ ἀπέκτεινεν ἐν τῷ θυµῷ αὐτοῦ· καὶ ἐζητήθη ὑπὸ τοῦ βασιλέως 

τὰ σώµατα, καὶ οὐχ εὑρέθη. 19 πορευθεὶς δὲ εἷς τῶν ἐν Νινευη ὑπέδειξε τῷ βασιλεῖ περὶ ἐµοῦ ὅτι 

θάπτω αὐτούς, καὶ ἐκρύβην· ἐπιγνοὺς δὲ ὅτι ζητοῦµαι ἀποθανεῖν, φοβηθεὶς ἀνεχώρησα. 20 καὶ 

διηρπάγη πάντα τὰ ὑπάρχοντά µου, καὶ οὐ κατελείφθη µοι οὐδὲν πλὴν Αννας τῆς γυναικός µου καὶ 

Τωβιου τοῦ υἱοῦ µου. 21 καὶ οὐ διῆλθον ἡµέραι πεντήκοντα ἕως οὗ ἀπέκτειναν αὐτὸν οἱ δύο υἱοὶ 

αὐτοῦ· καὶ ἔφυγον εἰς τὰ ὄρη Αραρατ, καὶ ἐβασίλευσεν Σαχερδονος ὁ υἱὸς αὐτοῦ ἀντ αὐτοῦ. καὶ 

ἔταξεν Αχιαχαρον τὸν Αναηλ υἱὸν τοῦ ἀδελφοῦ µου ἐπὶ πᾶσαν τὴν ἐκλογιστίαν τῆς βασιλείας αὐτοῦ 

καὶ ἐπὶ πᾶσαν τὴν διοίκησιν. 22 καὶ ἠξίωσεν Αχιαχαρος περὶ ἐµοῦ, καὶ ἦλθον εἰς Νινευη. Αχιαχαρος 

δὲ ἦν ὁ οἰνοχόος καὶ ἐπὶ τοῦ δακτυλίου καὶ διοικητὴς καὶ ἐκλογιστής, καὶ κατέστησεν αὐτὸν ὁ 

Σαχερδονος ἐκ δευτέρας· ἦν δὲ ἐξάδελφός µου.  

Tob BA 2:1Tob BA 2:1Tob BA 2:1Tob BA 2:1    

Ὅτε δὲ κατῆλθον εἰς τὸν οἶκόν µου καὶ ἀπεδόθη µοι Αννα ἡ γυνή µου καὶ Τωβιας ὁ υἱός µου, ἐν τῇ 

πεντηκοστῇ τῇ ἑορτῇ, ἥ ἐστιν ἁγία ἑπτὰ ἑβδοµάδων, ἐγενήθη ἄριστον καλόν µοι, καὶ ἀνέπεσα τοῦ 

φαγεῖν. 2 καὶ ἐθεασάµην ὄψα πολλὰ καὶ εἶπα τῷ υἱῷ µου Βάδισον καὶ ἄγαγε ὃν ἐὰν εὕρῃς τῶν 

ἀδελφῶν ἡµῶν ἐνδεῆ, ὃς µέµνηται τοῦ κυρίου· καὶ ἰδοὺ µενῶ σε. 3 καὶ ἐλθὼν εἶπεν Πάτερ, εἷς ἐκ τοῦ 

γένους ἡµῶν ἐστραγγαλωµένος ἔρριπται ἐν τῇ ἀγορᾷ. 4 κἀγὼ πρὶν ἢ γεύσασθαί µε ἀναπηδήσας 

ἀνειλόµην αὐτὸν εἴς τι οἴκηµα, ἕως οὗ ἔδυ ὁ ἥλιος. 5 καὶ ἐπιστρέψας ἐλουσάµην καὶ ἤσθιον τὸν ἄρτον 

µου ἐν λύπῃ· 6 καὶ ἐµνήσθην τῆς προφητείας Αµως, καθὼς εἶπεν Στραφήσονται αἱ ἑορταὶ ὑµῶν εἰς 

πένθος καὶ πᾶσαι αἱ εὐφροσύναι ὑµῶν εἰς θρῆνον καὶ ἔκλαυσα. 7 καὶ ὅτε ἔδυ ὁ ἥλιος, ᾠχόµην καὶ 

ὀρύξας ἔθαψα αὐτόν. 8 καὶ οἱ πλησίον ἐπεγέλων λέγοντες Οὐκέτι φοβεῖται φονευθῆναι περὶ τοῦ 

πράγµατος τούτου· καὶ ἀπέδρα, καὶ ἰδοὺ πάλιν θάπτει τοὺς νεκρούς. 9 καὶ ἐν αὐτῇ τῇ νυκτὶ ἀνέλυσα 

θάψας καὶ ἐκοιµήθην µεµιαµµένος παρὰ τὸν τοῖχον τῆς αὐλῆς, καὶ τὸ πρόσωπόν µου ἀκάλυπτον ἦν· 

10 καὶ οὐκ ᾔδειν ὅτι στρουθία ἐν τῷ τοίχῳ ἐστίν, καὶ τῶν ὀφθαλµῶν µου ἀνεῳγότων ἀφώδευσαν τὰ 

στρουθία θερµὸν εἰς τοὺς ὀφθαλµούς µου, καὶ ἐγενήθη λευκώµατα εἰς τοὺς ὀφθαλµούς µου. καὶ 

ἐπορεύθην πρὸς ἰατρούς, καὶ οὐκ ὠφέλησάν µε· Αχιαχαρος δὲ ἔτρεφέν µε, ἕως οὗ ἐπορεύθη εἰς τὴν 

Ἐλυµαίδα. 11 Καὶ ἡ γυνή µου Αννα ἠριθεύετο ἐν τοῖς γυναικείοις· 12 καὶ ἀπέστελλε τοῖς κυρίοις, 

καὶ ἀπέδωκαν αὐτῇ καὶ αὐτοὶ τὸν µισθὸν προσδόντες καὶ ἔριφον. 13 ὅτε δὲ ἦλθεν πρός µε, ἤρξατο 

κράζειν· καὶ εἶπα αὐτῇ Πόθεν τὸ ἐρίφιον; µὴ κλεψιµαῖόν ἐστιν; ἀπόδος αὐτὸ τοῖς κυρίοις· οὐ γὰρ 

θεµιτόν ἐστιν φαγεῖν κλεψιµαῖον. 14 ἡ δὲ εἶπεν ∆ῶρον δέδοταί µοι ἐπὶ τῷ µισθῷ. καὶ οὐκ ἐπίστευον 

αὐτῇ καὶ ἔλεγον ἀποδιδόναι αὐτὸ τοῖς κυρίοις καὶ ἠρυθρίων πρὸς αὐτήν· ἡ δὲ ἀποκριθεῖσα εἶπέν µοι 

Ποῦ εἰσιν αἱ ἐλεηµοσύναι σου καὶ αἱ δικαιοσύναι σου; ἰδοὺ γνωστὰ πάντα µετὰ σοῦ. �  

Tob BA 3:1Tob BA 3:1Tob BA 3:1Tob BA 3:1    

καὶ λυπηθεὶς ἔκλαυσα καὶ προσευξάµην µετ� ὀδύνης λέγων 2 ∆ίκαιος εἶ, κύριε, καὶ πάντα τὰ ἔργα 

σου καὶ πᾶσαι αἱ ὁδοί σου ἐλεηµοσύναι καὶ ἀλήθεια, καὶ κρίσιν ἀληθινὴν καὶ δικαίαν σὺ κρίνεις εἰς 

τὸν αἰῶνα. 3 µνήσθητί µου καὶ ἐπίβλεψον ἐπ� ἐµέ· µή µε ἐκδικήσῃς ταῖς ἁµαρτίαις µου καὶ τοῖς 

ἀγνοήµασίν µου καὶ τῶν πατέρων µου, ἃ ἥµαρτον ἐνώπιόν σου· 4 παρήκουσαν γὰρ τῶν ἐντολῶν σου. 

ἔδωκας ἡµᾶς εἰς διαρπαγὴν καὶ αἰχµαλωσίαν καὶ θάνατον καὶ παραβολὴν ὀνειδισµοῦ πᾶσιν τοῖς 

ἔθνεσιν, ἐν οἷς ἐσκορπίσµεθα. 5 καὶ νῦν πολλαὶ αἱ κρίσεις σού εἰσιν ἀληθιναὶ ἐξ ἐµοῦ ποιῆσαι περὶ τῶν 

ἁµαρτιῶν µου καὶ τῶν πατέρων µου, ὅτι οὐκ ἐποιήσαµεν τὰς ἐντολάς σου· οὐ γὰρ ἐπορεύθηµεν ἐν 

ἀληθείᾳ ἐνώπιόν σου. 6 καὶ νῦν κατὰ τὸ ἀρεστὸν ἐνώπιόν σου ποίησον µετ� ἐµοῦ· ἐπίταξον ἀναλαβεῖν 

τὸ πνεῦµά µου, ὅπως ἀπολυθῶ καὶ γένωµαι γῆ· διότι λυσιτελεῖ µοι ἀποθανεῖν ἢ ζῆν, ὅτι ὀνειδισµοὺς 

ψευδεῖς ἤκουσα, καὶ λύπη ἐστὶν πολλὴ ἐν ἐµοί· ἐπίταξον ἀπολυθῆναί µε τῆς ἀνάγκης ἤδη εἰς τὸν 

αἰώνιον τόπον, µὴ ἀποστρέψῃς τὸ πρόσωπόν σου ἀπ� ἐµοῦ. 7 Ἐν τῇ αὐτῇ ἡµέρᾳ συνέβη τῇ θυγατρὶ 

Ραγουηλ Σαρρα ἐν Ἐκβατάνοις τῆς Μηδίας καὶ ταύτην ὀνειδισθῆναι ὑπὸ παιδισκῶν πατρὸς αὐτῆς, 8 

ὅτι ἦν δεδοµένη ἀνδράσιν ἑπτά, καὶ Ασµοδαυς τὸ πονηρὸν δαιµόνιον ἀπέκτεινεν αὐτοὺς πρὶν ἢ 

γενέσθαι αὐτοὺς µετ� αὐτῆς ὡς ἐν γυναιξίν. καὶ εἶπαν αὐτῇ Οὐ συνίεις ἀποπνίγουσά σου τοὺς ἄνδρας; 

ἤδη ἑπτὰ ἔσχες καὶ ἑνὸς αὐτῶν οὐκ ὠνάσθης. 9 τί ἡµᾶς µαστιγοῖς; εἰ ἀπέθαναν, βάδιζε µετ� αὐτῶν· 

µὴ ἴδοιµέν σου υἱὸν ἢ θυγατέρα εἰς τὸν αἰῶνα. 10 ταῦτα ἀκούσασα ἐλυπήθη σφόδρα ὥστε 

ἀπάγξασθαι. καὶ εἶπεν Μία µέν εἰµι τῷ πατρί µου· ἐὰν ποιήσω τοῦτο, ὄνειδος αὐτῷ ἐστιν, καὶ τὸ 

γῆρας αὐτοῦ κατάξω µετ� ὀδύνης εἰς ᾅδου. 11 καὶ ἐδεήθη πρὸς τῇ θυρίδι καὶ εἶπεν Εὐλογητὸς εἶ, 

κύριε ὁ θεός µου, καὶ εὐλογητὸν τὸ ὄνοµά σου τὸ ἅγιον καὶ ἔντιµον εἰς τοὺς αἰῶνας· εὐλογήσαισάν σε 

πάντα τὰ ἔργα σου εἰς τὸν αἰῶνα. 12 καὶ νῦν, κύριε, τοὺς ὀφθαλµούς µου καὶ τὸ πρόσωπόν µου εἰς σὲ 

δέδωκα· 13 εἰπὸν ἀπολῦσαί µε ἀπὸ τῆς γῆς καὶ µὴ ἀκοῦσαί µε µηκέτι ὀνειδισµόν. 14 σὺ γινώσκεις, 

κύριε, ὅτι καθαρά εἰµι ἀπὸ πάσης ἁµαρτίας ἀνδρὸς 15 καὶ οὐκ ἐµόλυνα τὸ ὄνοµά µου οὐδὲ τὸ ὄνοµα 

τοῦ πατρός µου ἐν τῇ γῇ τῆς αἰχµαλωσίας µου. µονογενής εἰµι τῷ πατρί µου, καὶ οὐχ ὑπάρχει αὐτῷ 

παιδίον, ὃ κληρονοµήσει αὐτόν, οὐδὲ ἀδελφὸς ἐγγὺς οὐδὲ ὑπάρχων αὐτῷ υἱός, ἵνα συντηρήσω ἐµαυτὴν 

αὐτῷ γυναῖκα. ἤδη ἀπώλοντό µοι ἑπτά· ἵνα τί µοι ζῆν; καὶ εἰ µὴ δοκεῖ σοι ἀποκτεῖναί µε, ἐπίταξον 

ἐπιβλέψαι ἐπ� ἐµὲ καὶ ἐλεῆσαί µε καὶ µηκέτι ἀκοῦσαί µε ὀνειδισµόν. 16 Καὶ εἰσηκούσθη ἡ προσευχὴ 

ἀµφοτέρων ἐνώπιον τῆς δόξης τοῦ µεγάλου Ραφαηλ, 17 καὶ ἀπεστάλη ἰάσασθαι τοὺς δύο, τοῦ Τωβιτ 

λεπίσαι τὰ λευκώµατα καὶ Σαρραν τὴν τοῦ Ραγουηλ δοῦναι Τωβια τῷ υἱῷ Τωβιτ γυναῖκα καὶ δῆσαι 

Ασµοδαυν τὸ πονηρὸν δαιµόνιον, διότι Τωβια ἐπιβάλλει κληρονοµῆσαι αὐτήν. ἐν αὐτῷ τῷ καιρῷ 

ἐπιστρέψας Τωβιτ εἰσῆλθεν εἰς τὸν οἶκον αὐτοῦ καὶ Σαρρα ἡ τοῦ Ραγουηλ κατέβη ἐκ τοῦ ὑπερῴου 

αὐτῆς.  

Tob BA 4:1Tob BA 4:1Tob BA 4:1Tob BA 4:1    

Ἐν τῇ ἡµέρᾳ ἐκείνῃ ἐµνήσθη Τωβιτ περὶ τοῦ ἀργυρίου, οὗ παρέθετο Γαβαηλ ἐν Ῥάγοις τῆς Μηδίας, 

2 καὶ εἶπεν ἐν ἑαυτῷ Ἐγὼ ᾐτησάµην θάνατον· τί οὐ καλῶ Τωβιαν τὸν υἱόν µου, ἵνα αὐτῷ ὑποδείξω 

πρὶν ἀποθανεῖν µε; 3 καὶ καλέσας αὐτὸν εἶπεν Παιδίον, ἐὰν ἀποθάνω, θάψον µε· καὶ µὴ ὑπερίδῃς τὴν 

µητέρα σου, τίµα αὐτὴν πάσας τὰς ἡµέρας τῆς ζωῆς σου καὶ ποίει τὸ ἀρεστὸν αὐτῇ καὶ µὴ λυπήσῃς 

αὐτήν. 4 µνήσθητι, παιδίον, ὅτι πολλοὺς κινδύνους ἑόρακεν ἐπὶ σοὶ ἐν τῇ κοιλίᾳ· ὅταν ἀποθάνῃ, θάψον 

αὐτὴν παρ� ἐµοὶ ἐν ἑνὶ τάφῳ. 5 πάσας τὰς ἡµέρας, παιδίον, κυρίου τοῦ θεοῦ ἡµῶν µνηµόνευε καὶ µὴ 

θελήσῃς ἁµαρτάνειν καὶ παραβῆναι τὰς ἐντολὰς αὐτοῦ· δικαιοσύνην ποίει πάσας τὰς ἡµέρας τῆς ζωῆς 

σου καὶ µὴ πορευθῇς ταῖς ὁδοῖς τῆς ἀδικίας· 6 διότι ποιοῦντός σου τὴν ἀλήθειαν εὐοδίαι ἔσονται ἐν 

τοῖς ἔργοις σου. 7 καὶ πᾶσι τοῖς ποιοῦσι τὴν δικαιοσύνην ἐκ τῶν ὑπαρχόντων σοι ποίει ἐλεηµοσύνην, 

καὶ µὴ φθονεσάτω σου ὁ ὀφθαλµὸς ἐν τῷ ποιεῖν σε ἐλεηµοσύνην· µὴ ἀποστρέψῃς τὸ πρόσωπόν σου 

ἀπὸ παντὸς πτωχοῦ, καὶ ἀπὸ σοῦ οὐ µὴ ἀποστραφῇ τὸ πρόσωπον τοῦ θεοῦ. 8 ὡς σοὶ ὑπάρχει, κατὰ τὸ 

πλῆθος ποίησον ἐξ αὐτῶν ἐλεηµοσύνην· ἐὰν ὀλίγον σοι ὑπάρχῃ, κατὰ τὸ ὀλίγον µὴ φοβοῦ ποιεῖν 

ἐλεηµοσύνην· 9 θέµα γὰρ ἀγαθὸν θησαυρίζεις σεαυτῷ εἰς ἡµέραν ἀνάγκης· 10 διότι ἐλεηµοσύνη ἐκ 

θανάτου ῥύεται καὶ οὐκ ἐᾷ εἰσελθεῖν εἰς τὸ σκότος· 11 δῶρον γὰρ ἀγαθόν ἐστιν ἐλεηµοσύνη πᾶσι τοῖς 

ποιοῦσιν αὐτὴν ἐνώπιον τοῦ ὑψίστου. 12 πρόσεχε σεαυτῷ, παιδίον, ἀπὸ πάσης πορνείας καὶ γυναῖκα 

πρῶτον λαβὲ ἀπὸ τοῦ σπέρµατος τῶν πατέρων σου· µὴ λάβῃς γυναῖκα ἀλλοτρίαν, ἣ οὐκ ἔστιν ἐκ τῆς 

φυλῆς τοῦ πατρός σου, διότι υἱοὶ προφητῶν ἐσµεν. Νωε, Αβρααµ, Ισαακ, Ιακωβ οἱ πατέρες ἡµῶν 

ἀπὸ τοῦ αἰῶνος µνήσθητι, παιδίον, ὅτι οὗτοι πάντες ἔλαβον γυναῖκας ἐκ τῶν ἀδελφῶν αὐτῶν καὶ 

εὐλογήθησαν ἐν τοῖς τέκνοις αὐτῶν, καὶ τὸ σπέρµα αὐτῶν κληρονοµήσει γῆν. 13 καὶ νῦν, παιδίον, 

ἀγάπα τοὺς ἀδελφούς σου καὶ µὴ ὑπερηφανεύου τῇ καρδίᾳ σου ἀπὸ τῶν ἀδελφῶν σου καὶ τῶν υἱῶν 

καὶ θυγατέρων τοῦ λαοῦ σου λαβεῖν σεαυτῷ ἐξ αὐτῶν γυναῖκα, διότι ἐν τῇ ὑπερηφανίᾳ ἀπώλεια καὶ 

ἀκαταστασία πολλή, καὶ ἐν τῇ ἀχρειότητι ἐλάττωσις καὶ ἔνδεια µεγάλη· ἡ γὰρ ἀχρειότης µήτηρ 

ἐστὶν τοῦ λιµοῦ. 14 µισθὸς παντὸς ἀνθρώπου, ὃς ἐὰν ἐργάσηται, παρὰ σοὶ µὴ αὐλισθήτω, ἀλλὰ 

ἀπόδος αὐτῷ παραυτίκα, καὶ ἐὰν δουλεύσῃς τῷ θεῷ, ἀποδοθήσεταί σοι. πρόσεχε σεαυτῷ, παιδίον, ἐν 

πᾶσι τοῖς ἔργοις σου καὶ ἴσθι πεπαιδευµένος ἐν πάσῃ ἀναστροφῇ σου. 15 καὶ ὃ µισεῖς, µηδενὶ ποιήσῃς. 

οἶνον εἰς µέθην µὴ πίῃς, καὶ µὴ πορευθήτω µετὰ σοῦ µέθη ἐν τῇ ὁδῷ σου. 16 ἐκ τοῦ ἄρτου σου δίδου 

πεινῶντι καὶ ἐκ τῶν ἱµατίων σου τοῖς γυµνοῖς· πᾶν, ὃ ἐὰν περισσεύσῃ σοι, ποίει ἐλεηµοσύνην, καὶ µὴ 

φθονεσάτω σου ὁ ὀφθαλµὸς ἐν τῷ ποιεῖν σε ἐλεηµοσύνην. 17 ἔκχεον τοὺς ἄρτους σου ἐπὶ τὸν τάφον 

τῶν δικαίων καὶ µὴ δῷς τοῖς ἁµαρτωλοῖς. 18 συµβουλίαν παρὰ παντὸς φρονίµου ζήτησον καὶ µὴ 

καταφρονήσῃς ἐπὶ πάσης συµβουλίας χρησίµης. 19 καὶ ἐν παντὶ καιρῷ εὐλόγει κύριον τὸν θεὸν καὶ 

παρ� αὐτοῦ αἴτησον ὅπως αἱ ὁδοί σου εὐθεῖαι γένωνται, καὶ πᾶσαι αἱ τρίβοι καὶ βουλαὶ εὐοδωθῶσιν· 

διότι πᾶν ἔθνος οὐκ ἔχει βουλήν, ἀλλὰ αὐτὸς ὁ κύριος δίδωσιν πάντα τὰ ἀγαθὰ καὶ ὃν ἐὰν θέλῃ, 

ταπεινοῖ, καθὼς βούλεται. καὶ νῦν, παιδίον, µνηµόνευε τῶν ἐντολῶν µου, καὶ µὴ ἐξαλειφθήτωσαν ἐκ 

τῆς καρδίας σου. 20 καὶ νῦν ὑποδεικνύω σοι τὰ δέκα τάλαντα τοῦ ἀργυρίου, ἃ παρεθέµην Γαβαήλῳ 

τῷ τοῦ Γαβρια ἐν Ῥάγοις τῆς Μηδίας. 21 καὶ µὴ φοβοῦ, παιδίον, ὅτι ἐπτωχεύσαµεν· ὑπάρχει σοι 

πολλά, ἐὰν φοβηθῇς τὸν θεὸν καὶ ἀποστῇς ἀπὸ πάσης ἁµαρτίας καὶ ποιήσῃς τὸ ἀρεστὸν ἐνώπιον 

αὐτοῦ.  

Tob BA 5:1Tob BA 5:1Tob BA 5:1Tob BA 5:1    

Καὶ ἀποκριθεὶς Τωβιας εἶπεν αὐτῷ Πάτερ, ποιήσω πάντα, ὅσα ἐντέταλσαί µοι· 2 ἀλλὰ πῶς 

δυνήσοµαι λαβεῖν τὸ ἀργύριον καὶ οὐ γινώσκω αὐτόν; 3 καὶ ἔδωκεν αὐτῷ τὸ χειρόγραφον καὶ εἶπεν 

αὐτῷ Ζήτησον σεαυτῷ ἄνθρωπον, ὃς συµπορεύσεταί σοι, καὶ δώσω αὐτῷ µισθόν, ἕως ζῶ· καὶ λαβὲ 

πορευθεὶς τὸ ἀργύριον. 4 καὶ ἐπορεύθη ζητῆσαι ἄνθρωπον καὶ εὗρεν τὸν Ραφαηλ, ὃς ἦν ἄγγελος, καὶ 

οὐκ ᾔδει· 5 καὶ εἶπεν αὐτῷ Εἰ δύναµαι πορευθῆναι µετὰ σοῦ ἐν Ῥάγοις τῆς Μηδίας, καὶ εἰ ἔµπειρος 

εἶ τῶν τόπων; 6 καὶ εἶπεν αὐτῷ ὁ ἄγγελος Πορεύσοµαι µετὰ σοῦ καὶ τῆς ὁδοῦ ἐµπειρῶ καὶ παρὰ 

Γαβαηλ τὸν ἀδελφὸν ἡµῶν ηὐλίσθην. 7 καὶ εἶπεν αὐτῷ Τωβιας Ὑπόµεινόν µε, καὶ ἐρῶ τῷ πατρί 

µου. 8 καὶ εἶπεν αὐτῷ Πορεύου καὶ µὴ χρονίσῃς. 9 καὶ εἰσελθὼν εἶπεν τῷ πατρί Ἰδοὺ εὕρηκα ὃς 

συµπορεύσεταί µοι. ὁ δὲ εἶπεν Φώνησον αὐτὸν πρός µε, ἵνα ἐπιγνῶ ποίας φυλῆς ἐστιν καὶ εἰ πιστὸς 

τοῦ πορευθῆναι µετὰ σοῦ. 10 καὶ ἐκάλεσεν αὐτόν, καὶ εἰσῆλθεν, καὶ ἠσπάσαντο ἀλλήλους. 11 καὶ 

εἶπεν αὐτῷ Τωβιτ Ἄδελφε, ἐκ ποίας φυλῆς καὶ ἐκ ποίας πατρίδος σὺ εἶ; ὑπόδειξόν µοι. 12 καὶ εἶπεν 

αὐτῷ Φυλὴν καὶ πατριὰν σὺ ζητεῖς ἢ µίσθιον, ὃς συµπορεύσεται µετὰ τοῦ υἱοῦ σου; καὶ εἶπεν αὐτῷ 

Τωβιτ Βούλοµαι, ἄδελφε, ἐπιγνῶναι τὸ γένος σου καὶ τὸ ὄνοµα. 13 ὁ δὲ εἶπεν Ἐγὼ Αζαριας Ανανιου 

τοῦ µεγάλου, τῶν ἀδελφῶν σου. 14 καὶ εἶπεν αὐτῷ Ὑγιαίνων ἔλθοις, ἄδελφε· καὶ µή µοι ὀργισθῇς 

ὅτι ἐζήτησα τὴν φυλήν σου καὶ τὴν πατριάν σου ἐπιγνῶναι. καὶ σὺ τυγχάνεις ἀδελφός µου ἐκ τῆς 

καλῆς καὶ ἀγαθῆς γενεᾶς· ἐπεγίνωσκον γὰρ ἐγὼ Ανανιαν καὶ Ιαθαν τοὺς υἱοὺς Σεµειου τοῦ µεγάλου, 

ὡς ἐπορευόµεθα κοινῶς εἰς Ιεροσόλυµα προσκυνεῖν ἀναφέροντες τὰ πρωτότοκα καὶ τὰς δεκάτας τῶν 

γενηµάτων, καὶ οὐκ ἐπλανήθησαν ἐν τῇ πλάνῃ τῶν ἀδελφῶν ἡµῶν. ἐκ ῥίζης καλῆς εἶ, ἄδελφε. 15 

ἀλλ� εἰπόν µοι τίνα σοι ἔσοµαι µισθὸν διδόναι· δραχµὴν τῆς ἡµέρας καὶ τὰ δέοντά σοι ὡς καὶ τῷ υἱῷ 

µου; 16 καὶ ἔτι προσθήσω σοι ἐπὶ τὸν µισθόν, ἐὰν ὑγιαίνοντες ἐπιστρέψητε. 17 καὶ εὐδόκησαν οὕτως. 

καὶ εἶπεν πρὸς Τωβιαν Ἕτοιµος γίνου πρὸς τὴν ὁδόν· καὶ εὐοδωθείητε. καὶ ἡτοίµασεν ὁ υἱὸς αὐτοῦ τὰ 

πρὸς τὴν ὁδόν. καὶ εἶπεν αὐτῷ ὁ πατὴρ αὐτοῦ Πορεύου µετὰ τοῦ ἀνθρώπου· ὁ δὲ ἐν τῷ οὐρανῷ οἰκῶν 

θεὸς εὐοδώσει τὴν ὁδὸν ὑµῶν, καὶ ὁ ἄγγελος αὐτοῦ συµπορευθήτω ὑµῖν. καὶ ἐξῆλθαν ἀµφότεροι 

ἀπελθεῖν καὶ ὁ κύων τοῦ παιδαρίου µετ� αὐτῶν. � 18 ἔκλαυσεν δὲ Αννα ἡ µήτηρ αὐτοῦ καὶ εἶπεν 

πρὸς Τωβιτ Τί ἐξαπέστειλας τὸ παιδίον ἡµῶν; ἢ οὐχὶ ἡ ῥάβδος τῆς χειρὸς ἡµῶν ἐστιν ἐν τῷ 

εἰσπορεύεσθαι αὐτὸν καὶ ἐκπορεύεσθαι ἐνώπιον ἡµῶν; 19 ἀργύριον τῷ ἀργυρίῳ µὴ φθάσαι, ἀλλὰ 

περίψηµα τοῦ παιδίου ἡµῶν γένοιτο· 20 ὡς γὰρ δέδοται ἡµῖν ζῆν παρὰ τοῦ κυρίου, τοῦτο ἱκανὸν ἡµῖν 

ὑπάρχει. 21 καὶ εἶπεν αὐτῇ Τωβιτ Μὴ λόγον ἔχε, ἀδελφή· ὑγιαίνων ἐλεύσεται, καὶ οἱ ὀφθαλµοί σου 

ὄψονται αὐτόν· 22 ἄγγελος γὰρ ἀγαθὸς συµπορεύσεται αὐτῷ, καὶ εὐοδωθήσεται ἡ ὁδὸς αὐτοῦ, καὶ 

ὑποστρέψει ὑγιαίνων. 23 καὶ ἐπαύσατο κλαίουσα.  

TTTTob BA 6:1ob BA 6:1ob BA 6:1ob BA 6:1    

Οἱ δὲ πορευόµενοι τὴν ὁδὸν ἦλθον ἑσπέρας ἐπὶ τὸν Τίγριν ποταµὸν καὶ ηὐλίζοντο ἐκεῖ. 2 τὸ δὲ 

παιδάριον κατέβη περικλύσασθαι, καὶ ἀνεπήδησεν ἰχθὺς ἀπὸ τοῦ ποταµοῦ καὶ ἐβουλήθη καταπιεῖν τὸ 

παιδάριον. 3 ὁ δὲ ἄγγελος εἶπεν αὐτῷ Ἐπιλαβοῦ τοῦ ἰχθύος. καὶ ἐκράτησεν τὸν ἰχθὺν τὸ παιδάριον 

καὶ ἀνέβαλεν αὐτὸν ἐπὶ τὴν γῆν. 4 καὶ εἶπεν αὐτῷ ὁ ἄγγελος Ἀνάτεµε τὸν ἰχθὺν καὶ λαβὼν τὴν 

καρδίαν καὶ τὸ ἧπαρ καὶ τὴν χολὴν θὲς ἀσφαλῶς. 5 καὶ ἐποίησεν τὸ παιδάριον ὡς εἶπεν αὐτῷ ὁ 

ἄγγελος, τὸν δὲ ἰχθὺν ὀπτήσαντες ἔφαγον. � 6 καὶ ὥδευον ἀµφότεροι, ἕως ἤγγισαν ἐν Ἐκβατάνοις. 7 

καὶ εἶπεν τὸ παιδάριον τῷ ἀγγέλῳ Αζαρια ἄδελφε, τί ἐστιν τὸ ἧπαρ καὶ ἡ καρδία καὶ ἡ χολὴ τοῦ 

ἰχθύος; 8 καὶ εἶπεν αὐτῷ Ἡ καρδία καὶ τὸ ἧπαρ, ἐάν τινα ὀχλῇ δαιµόνιον ἢ πανεῦµα πονηρόν, ταῦτα 

δεῖ καπνίσαι ἐνώπιον ἀνθρώπου ἢ γυναικός, καὶ οὐκέτι οὐ µὴ ὀχληθῇ· 9 ἡ δὲ χολή, ἐγχρῖσαι 

ἄνθρωπον, ὃς ἔχει λευκώµατα ἐν τοῖς ὀφθαλµοῖς, καὶ ἰαθήσεται. 10 Ὡς δὲ προσήγγισαν τῇ Ραγη, 

11 εἶπεν ὁ ἄγγελος τῷ παιδαρίῳ Ἄδελφε, σήµερον αὐλισθησόµεθα παρὰ Ραγουηλ, καὶ αὐτὸς 

συγγενής σού ἐστιν, καὶ ἔστιν αὐτῷ θυγάτηρ µονογενὴς ὀνόµατι Σαρρα· 12 λαλήσω περὶ αὐτῆς τοῦ 

δοθῆναί σοι αὐτὴν εἰς γυναῖκα, ὅτι σοὶ ἐπιβάλλει ἡ κληρονοµία αὐτῆς, καὶ σὺ µόνος εἶ ἐκ τοῦ γένους 

αὐτῆς· καὶ τὸ κοράσιον καλὸν καὶ φρόνιµόν ἐστιν. 13 καὶ νῦν ἄκουσόν µου καὶ λαλήσω τῷ πατρὶ 

αὐτῆς, καὶ ὅταν ὑποστρέψωµεν ἐκ Ῥάγων, ποιήσοµεν τὸν γάµον. διότι ἐπίσταµαι Ραγουηλ ὅτι οὐ µὴ 

δῷ αὐτὴν ἀνδρὶ ἑτέρῳ κατὰ τὸν νόµον Μωυσῆ ἢ ὀφειλέσει θάνατον, ὅτι τὴν κληρονοµίαν σοὶ καθήκει 

λαβεῖν ἢ πάντα ἄνθρωπον. 14 τότε εἶπεν τὸ παιδάριον τῷ ἀγγέλῳ Αζαρια ἄδελφε, ἀκήκοα ἐγὼ τὸ 

κοράσιον δεδόσθαι ἑπτὰ ἀνδράσιν καὶ πάντας ἐν τῷ νυµφῶνι ἀπολωλότας. 15 καὶ νῦν ἐγὼ µόνος εἰµὶ 

τῷ πατρὶ καὶ φοβοῦµαι µὴ εἰσελθὼν ἀποθάνω καθὼς καὶ οἱ πρότεροι, ὅτι δαιµόνιον φιλεῖ αὐτήν, ὃ 

οὐκ ἀδικεῖ οὐδένα πλὴν τῶν προσαγόντων αὐτῇ. καὶ νῦν ἐγὼ φοβοῦµαι µὴ ἀποθάνω καὶ κατάξω τὴν 

ζωὴν τοῦ πατρός µου καὶ τῆς µητρός µου µετ� ὀδύνης ἐπ� ἐµοὶ εἰς τὸν τάφον αὐτῶν· καὶ υἱὸς ἕτερος 

οὐχ ὑπάρχει αὐτοῖς, ὃς θάψει αὐτούς. 16 εἶπεν δὲ αὐτῷ ὁ ἄγγελος Οὐ µέµνησαι τῶν λόγων, ὧν 

ἐνετείλατό σοι ὁ πατήρ σου ὑπὲρ τοῦ λαβεῖν σε γυναῖκα ἐκ τοῦ γένους σου; καὶ νῦν ἄκουσόν µου, 

ἄδελφε, διότι σοὶ ἔσται εἰς γυναῖκα, καὶ τοῦ δαιµονίου µηδένα λόγον ἔχε, ὅτι τὴν νύκτα ταύτην 

δοθήσεταί σοι αὕτη εἰς γυναῖκα. 17 καὶ ἐὰν εἰσέλθῃς εἰς τὸν νυµφῶνα, λήµψῃ τέφραν θυµιαµάτων 

καὶ ἐπιθήσεις ἀπὸ τῆς καρδίας καὶ τοῦ ἥπατος τοῦ ἰχθύος καὶ καπνίσεις, καὶ ὀσφρανθήσεται τὸ 

δαιµόνιον καὶ φεύξεται καὶ οὐκ ἐπανελεύσεται τὸν αἰῶνα τοῦ αἰῶνος. 18 ὅταν δὲ προσπορεύῃ αὐτῇ, 

ἐγέρθητε ἀµφότεροι καὶ βοήσατε πρὸς τὸν ἐλεήµονα θεόν, καὶ σώσει ὑµᾶς καὶ ἐλεήσει· µὴ φοβοῦ, ὅτι 

σοὶ αὐτὴ ἡτοιµασµένη ἦν ἀπὸ τοῦ αἰῶνος, καὶ σὺ αὐτὴν σώσεις, καὶ πορεύσεται µετὰ σοῦ, καὶ 

ὑπολαµβάνω ὅτι σοὶ ἔσται ἐξ αὐτῆς παιδία. 19 καὶ ὡς ἤκουσεν Τωβιας ταῦτα, ἐφίλησεν αὐτήν, καὶ ἡ 

ψυχὴ αὐτοῦ ἐκολλήθη αὐτῇ σφόδρα.  

Tob BA 7:1Tob BA 7:1Tob BA 7:1Tob BA 7:1    

Καὶ ἦλθον εἰς Ἐκβάτανα καὶ παρεγένοντο εἰς τὴν οἰκίαν Ραγουηλ, Σαρρα δὲ ὑπήντησεν αὐτοῖς καὶ 

ἐχαιρέτισεν αὐτοὺς καὶ αὐτοὶ αὐτήν, καὶ εἰσήγαγεν αὐτοὺς εἰς τὴν οἰκίαν. 2 καὶ εἶπεν Ραγουηλ Εδνα 

τῇ γυναικὶ αὐτοῦ Ὡς ὅµοιος ὁ νεανίσκος Τωβιτ τῷ ἀνεψιῷ µου. 3 καὶ ἠρώτησεν αὐτοὺς Ραγουηλ 

Πόθεν ἐστέ, ἀδελφοί; καὶ εἶπαν αὐτῷ Ἐκ τῶν υἱῶν Νεφθαλι τῶν αἰχµαλώτων ἐν Νινευη. 4 καὶ 

εἶπεν αὐτοῖς Γινώσκετε Τωβιτ τὸν ἀδελφὸν ἡµῶν; οἱ δὲ εἶπαν Γινώσκοµεν. 5 καὶ εἶπεν αὐτοῖς 

Ὑγιαίνει; οἱ δὲ εἶπαν Καὶ ζῇ καὶ ὑγιαίνει· καὶ εἶπεν Τωβιας Πατήρ µού ἐστιν. 6 καὶ ἀνεπήδησεν 

Ραγουηλ καὶ κατεφίλησεν αὐτὸν καὶ ἔκλαυσε καὶ εὐλόγησεν αὐτὸν καὶ εἶπεν αὐτῷ Ὁ τοῦ καλοῦ καὶ 

ἀγαθοῦ ἀνθρώπου· καὶ ἀκούσας ὅτι Τωβιτ ἀπώλεσεν τοὺς ὀφθαλµοὺς αὐτοῦ, ἐλυπήθη καὶ ἔκλαυσεν. 

7 καὶ Εδνα ἡ γυνὴ αὐτοῦ καὶ Σαρρα ἡ θυγάτηρ αὐτοῦ ἔκλαυσαν καὶ ὑπεδέξαντο αὐτοὺς προθύµως. 8 

καὶ ἔθυσαν κριὸν προβάτων καὶ παρέθηκαν ὄψα πλείονα. 9 Εἶπεν δὲ Τωβιας τῷ Ραφαηλ Αζαρια 

ἄδελφε, λάλησον ὑπὲρ ὧν ἔλεγες ἐν τῇ πορείᾳ, καὶ τελεσθήτω τὸ πρᾶγµα. 10 καὶ µετέδωκεν τὸν 

λόγον τῷ Ραγουηλ. καὶ εἶπεν Ραγουηλ πρὸς Τωβιαν Φάγε καὶ πίε καὶ ἡδέως γίνου· σοὶ γὰρ καθήκει 

τὸ παιδίον µου λαβεῖν· πλὴν ὑποδείξω σοι τὴν ἀλήθειαν. 11 ἔδωκα τὸ παιδίον µου ἑπτὰ ἀνδράσιν, καὶ 

ὁπότε ἐὰν εἰσεπορεύοντο πρὸς αὐτήν, ἀπεθνῄσκοσαν ὑπὸ τὴν νύκτα. ἀλλὰ τὸ νῦν ἔχων ἡδέως γίνου. 

12 καὶ εἶπεν Τωβιας Οὐ γεύσοµαι οὐδὲν ὧδε, ἕως ἂν στήσητε καὶ σταθῆτε πρός µε. καὶ εἶπεν 

Ραγουηλ Κοµίζου αὐτὴν ἀπὸ τοῦ νῦν κατὰ τὴν κρίσιν· σὺ δὲ ἀδελφὸς εἶ αὐτῆς, καὶ αὐτή σού ἐστιν· ὁ 

δὲ ἐλεήµων θεὸς εὐοδώσει ὑµῖν τὰ κάλλιστα. 13 καὶ ἐκάλεσεν Σαρραν τὴν θυγατέρα αὐτοῦ καὶ 

λαβὼν τῆς χειρὸς αὐτῆς παρέδωκεν αὐτὴν τῷ Τωβια γυναῖκα καὶ εἶπεν Ἰδοὺ κατὰ τὸν νόµον 

Μωυσέως κοµίζου αὐτὴν καὶ ἄπαγε πρὸς τὸν πατέρα σου· καὶ εὐλόγησεν αὐτούς. 14 καὶ ἐκάλεσεν 

Εδναν τὴν γυναῖκα αὐτοῦ· καὶ λαβὼν βιβλίον ἔγραψεν συγγραφήν, καὶ ἐσφραγίσαντο. καὶ ἤρξαντο 

ἐσθίειν. 15 καὶ ἐκάλεσεν Ραγουηλ Εδναν τὴν γυναῖκα αὐτοῦ καὶ εἶπεν αὐτῇ Ἀδελφή, ἑτοίµασον τὸ 

ἕτερον ταµίειον καὶ εἰσάγαγε αὐτήν. 16 καὶ ἐποίησεν ὡς εἶπεν καὶ εἰσήγαγεν αὐτὴν ἐκεῖ, καὶ 

ἔκλαυσεν· καὶ ἀπεδέξατο τὰ δάκρυα τῆς θυγατρὸς αὐτῆς καὶ εἶπεν αὐτῇ 17 Θάρσει, τέκνον, ὁ κύριος 

τοῦ οὐρανοῦ καὶ τῆς γῆς δῴη σοι χάριν ἀντὶ τῆς λύπης σου ταύτης θάρσει, θύγατερ.  

Tob BA 8:1Tob BA 8:1Tob BA 8:1Tob BA 8:1    

Ὅτε δὲ συνετέλεσαν δειπνοῦντες, εἰσήγαγον Τωβιαν πρὸς αὐτήν. 2 ὁ δὲ πορευόµενος ἐµνήσθη τῶν 

λόγων Ραφαηλ καὶ ἔλαβεν τὴν τέφραν τῶν θυµιαµάτων καὶ ἐπέθηκεν τὴν καρδίαν τοῦ ἰχθύος καὶ τὸ 

ἧπαρ καὶ ἐκάπνισεν. 3 ὅτε δὲ ὠσφράνθη τὸ δαιµόνιον τῆς ὀσµῆς, ἔφυγεν εἰς τὰ ἀνώτατα Αἰγύπτου, 

καὶ ἔδησεν αὐτὸ ὁ ἄγγελος. 4 ὡς δὲ συνεκλείσθησαν ἀµφότεροι, ἀνέστη Τωβιας ἀπὸ τῆς κλίνης καὶ 

εἶπεν Ἀνάστηθι, ἀδελφή, καὶ προσευξώµεθα, ἵνα ἡµᾶς ἐλεήσῃ ὁ κύριος. 5 καὶ ἤρξατο Τωβιας λέγειν 

Εὐλογητὸς εἶ, ὁ θεὸς τῶν πατέρων ἡµῶν, καὶ εὐλογητὸν τὸ ὄνοµά σου τὸ ἅγιον καὶ ἔνδοξον εἰς τοὺς 

αἰῶνας· εὐλογησάτωσάν σε οἱ οὐρανοὶ καὶ πᾶσαι αἱ κτίσεις σου. 6 σὺ ἐποίησας Αδαµ καὶ ἔδωκας 

αὐτῷ βοηθὸν Ευαν στήριγµα τὴν γυναῖκα αὐτοῦ· ἐκ τούτων ἐγενήθη τὸ ἀνθρώπων σπέρµα. σὺ εἶπας 

Οὐ καλὸν εἶναι τὸν ἄνθρωπον µόνον, ποιήσωµεν αὐτῷ βοηθὸν ὅµοιον αὐτῷ. 7 καὶ νῦν, κύριε, οὐ διὰ 

πορνείαν ἐγὼ λαµβάνω τὴν ἀδελφήν µου ταύτην, ἀλλ� ἐπ� ἀληθείας· ἐπίταξον ἐλεῆσαί µε καὶ ταύτῃ 

συγκαταγηρᾶσαι. 8 καὶ εἶπεν µετ� αὐτοῦ Αµην. 9 καὶ ἐκοιµήθησαν ἀµφότεροι τὴν νύκτα. 10 Καὶ 

ἀναστὰς Ραγουηλ ἐπορεύθη καὶ ὤρυξεν τάφον λέγων Μὴ καὶ οὗτος ἀποθάνῃ. 11 καὶ ἦλθεν Ραγουηλ 

εἰς τὴν οἰκίαν ἑαυτοῦ 12 καὶ εἶπεν Εδνα τῇ γυναικὶ αὐτοῦ Ἀπόστειλον µίαν τῶν παιδισκῶν, καὶ 

ἰδέτωσαν εἰ ζῇ· εἰ δὲ µή, ἵνα θάψωµεν αὐτὸν καὶ µηδεὶς γνῷ. 13 καὶ εἰσῆλθεν ἡ παιδίσκη ἀνοίξασα 

τὴν θύραν καὶ εὗρεν τοὺς δύο καθεύδοντας. 14 καὶ ἐξελθοῦσα ἀπήγγειλεν αὐτοῖς ὅτι ζῇ. 15 καὶ 

εὐλόγησεν Ραγουηλ τὸν θεὸν λέγων Εὐλογητὸς εἶ σύ, ὁ θεός, ἐν πάσῃ εὐλογίᾳ καθαρᾷ καὶ ἁγίᾳ, καὶ 

εὐλογείτωσάν σε οἱ ἅγιοί σου καὶ πᾶσαι αἱ κτίσεις σου, καὶ πάντες οἱ ἄγγελοί σου καὶ οἱ ἐκλεκτοί σου 

εὐλογείτωσάν σε εἰς πάντας τοὺς αἰῶνας. 16 εὐλογητὸς εἶ ὅτι ηὔφρανάς µε, καὶ οὐκ ἐγένετό µοι 

καθὼς ὑπενόουν, ἀλλὰ κατὰ τὸ πολὺ ἔλεός σου ἐποίησας µεθ� ἡµῶν. 17 εὐλογητὸς εἶ ὅτι ἠλέησας δύο 

µονογενεῖς· ποίησον αὐτοῖς, δέσποτα, ἔλεος, συντέλεσον τὴν ζωὴν αὐτῶν ἐν ὑγιείᾳ µετὰ εὐφροσύνης 

καὶ ἐλέους. 18 ἐκέλευσεν δὲ τοῖς οἰκέταις χῶσαι τὸν τάφον. 19 Καὶ ἐποίησεν αὐτοῖς γάµον ἡµερῶν 

δέκα τεσσάρων. 20 καὶ εἶπεν αὐτῷ Ραγουηλ πρὶν ἢ συντελεσθῆναι τὰς ἡµέρας τοῦ γάµου ἐνόρκως µὴ 

ἐξελθεῖν αὐτόν, ἐὰν µὴ πληρωθῶσιν αἱ δέκα τέσσαρες ἡµέραι τοῦ γάµου, 21 καὶ τότε λαβόντα τὸ 

ἥµισυ τῶν ὑπαρχόντων αὐτοῦ πορεύεσθαι µετὰ ὑγιείας πρὸς τὸν πατέρα· καὶ τὰ λοιπά, ὅταν ἀποθάνω 

καὶ ἡ γυνή µου.  

Tob BA 9:1Tob BA 9:1Tob BA 9:1Tob BA 9:1    

Καὶ ἐκάλεσεν Τωβιας τὸν Ραφαηλ καὶ εἶπεν αὐτῷ 2 Αζαρια ἄδελφε, λαβὲ µετὰ σεαυτοῦ παῖδα καὶ 

δύο καµήλους καὶ πορεύθητι ἐν Ῥάγοις τῆς Μηδίας παρὰ Γαβαηλ καὶ κόµισαί µοι τὸ ἀργύριον καὶ 

αὐτὸν ἄγε εἰς τὸν γάµον· 3 διότι ὀµώµοκεν Ραγουηλ µὴ ἐξελθεῖν µε, 4 καὶ ὁ πατήρ µου ἀριθµεῖ τὰς 

ἡµέρας, καὶ ἐὰν χρονίσω µέγα, ὀδυνηθήσεται λίαν. 5 καὶ ἐπορεύθη Ραφαηλ καὶ ηὐλίσθη παρὰ 

Γαβαήλῳ, καὶ ἔδωκεν αὐτῷ τὸ χειρόγραφον· ὃς δὲ προήνεγκεν τὰ θυλάκια ἐν ταῖς σφραγῖσιν καὶ 

ἔδωκεν αὐτῷ. 6 καὶ ὤρθρευσαν κοινῶς καὶ ἤλθοσαν εἰς τὸν γάµον. καὶ εὐλόγησεν Τωβιας τὴν 

γυναῖκα αὐτοῦ.  

Tob BA 10:1Tob BA 10:1Tob BA 10:1Tob BA 10:1    

Καὶ Τωβιτ ὁ πατὴρ αὐτοῦ ἐλογίζετο ἑκάστης ἡµέρας· καὶ ὡς ἐπληρώθησαν αἱ ἡµέραι τῆς πορείας 

καὶ οὐκ ἤρχοντο, 2 εἶπεν Μήποτε κατῄσχυνται; ἢ µήποτε ἀπέθανεν Γαβαηλ καὶ οὐδεὶς δίδωσιν αὐτῷ 

τὸ ἀργύριον; 3 καὶ ἐλυπεῖτο λίαν. 4 εἶπεν δὲ αὐτῷ ἡ γυνή Ἀπώλετο τὸ παιδίον, διότι κεχρόνικεν· καὶ 

ἤρξατο θρηνεῖν αὐτὸν καὶ εἶπεν 5 Οὐ µέλει µοι, τέκνον, ὅτι ἀφῆκά σε τὸ φῶς τῶν ὀφθαλµῶν µου; 6 

καὶ Τωβιτ λέγει αὐτῇ Σίγα, µὴ λόγον ἔχε, ὑγιαίνει. 7 καὶ εἶπεν αὐτῷ Σίγα, µὴ πλάνα µε· ἀπώλετο 

τὸ παιδίον µου. καὶ ἐπορεύετο καθ� ἡµέραν εἰς τὴν ὁδὸν ἔξω, οἵας ἀπῆλθεν, ἡµέρας τε ἄρτον οὐκ 

ἤσθιεν, τὰς δὲ νύκτας οὐ διελίµπανεν θρηνοῦσα Τωβιαν τὸν υἱὸν αὐτῆς, ἕως οὗ συνετελέσθησαν αἱ 

δέκα τέσσαρες ἡµέραι τοῦ γάµου, ἃς ὤµοσεν Ραγουηλ ποιῆσαι αὐτὸν ἐκεῖ. 8 Εἶπεν δὲ Τωβιας τῷ 

Ραγουηλ Ἐξαπόστειλόν µε, ὅτι ὁ πατήρ µου καὶ ἡ µήτηρ µου οὐκέτι ἐλπίζουσιν ὄψεσθαί µε. 9 εἶπεν 

δὲ αὐτῷ ὁ πενθερὸς αὐτοῦ Μεῖνον παρ� ἐµοί, κἀγὼ ἐξαποστελῶ πρὸς τὸν πατέρα σου καὶ δηλώσουσιν 

αὐτῷ τὰ κατὰ σέ. καὶ Τωβιας λέγει Οὐχί, ἀλλὰ ἐξαπόστειλόν µε πρὸς τὸν πατέρα µου. 10 ἀναστὰς 

δὲ Ραγουηλ ἔδωκεν αὐτῷ Σαρραν τὴν γυναῖκα αὐτοῦ καὶ τὰ ἥµισυ τῶν ὑπαρχόντων, σώµατα καὶ 

κτήνη καὶ ἀργύριον· 11 καὶ εὐλογήσας αὐτοὺς ἐξαπέστειλεν λέγων Εὐοδώσει ὑµᾶς, τέκνα, ὁ θεὸς τοῦ 

οὐρανοῦ πρὸ τοῦ µε ἀποθανεῖν. 12 καὶ εἶπεν τῇ θυγατρὶ αὐτοῦ Τίµα τοὺς πενθερούς σου, αὐτοὶ νῦν 

γονεῖς σού εἰσιν· ἀκούσαιµί σου ἀκοὴν καλήν. καὶ ἐφίλησεν αὐτήν. 13 καὶ Εδνα εἶπεν πρὸς Τωβιαν 

Ἄδελφε ἀγαπητέ, ἀποκαταστήσαι σε ὁ κύριος τοῦ οὐρανοῦ καὶ δῴη µοι ἰδεῖν σου παιδία ἐκ Σαρρας 

τῆς θυγατρός µου, ἵνα εὐφρανθῶ ἐνώπιον τοῦ κυρίου· καὶ ἰδοὺ παρατίθεµαί σοι τὴν θυγατέρα µου ἐν 

παρακαταθήκῃ, µὴ λυπήσῃς αὐτήν. 14 µετὰ ταῦτα ἐπορεύετο Τωβιας εὐλογῶν τὸν θεόν, ὅτι 

εὐόδωσεν τὴν ὁδὸν αὐτοῦ, καὶ κατευλόγει Ραγουηλ καὶ Εδναν τὴν γυναῖκα αὐτοῦ.  

Tob BA 11:1Tob BA 11:1Tob BA 11:1Tob BA 11:1    

Καὶ ἐπορεύετο µέχρις οὗ ἐγγίσαι αὐτοὺς εἰς Νινευη. καὶ εἶπεν Ραφαηλ πρὸς Τωβιαν 2 Οὐ γινώσκεις, 

ἄδελφε, πῶς ἀφῆκας τὸν πατέρα σου; 3 προδράµωµεν ἔµπροσθεν τῆς γυναικός σου καὶ ἑτοιµάσωµεν 

τὴν οἰκίαν· 4 λαβὲ δὲ παρὰ χεῖρα τὴν χολὴν τοῦ ἰχθύος. καὶ ἐπορεύθησαν, καὶ συνῆλθεν ὁ κύων 

ὄπισθεν αὐτῶν. 5 καὶ Αννα ἐκάθητο περιβλεποµένη εἰς τὴν ὁδὸν τὸν παῖδα αὐτῆς· 6 καὶ προσενόησεν 

αὐτὸν ἐρχόµενον καὶ εἶπεν τῷ πατρὶ αὐτοῦ Ἰδοὺ ὁ υἱός σου ἔρχεται καὶ ὁ ἄνθρωπος ὁ πορευθεὶς µετ� 

αὐτοῦ. 7 καὶ Ραφαηλ εἶπεν Ἐπίσταµαι ἐγὼ ὅτι ἀνοίξει τοὺς ὀφθαλµοὺς ὁ πατήρ σου· 8 σὺ οὖν 

ἔγχρισον τὴν χολὴν εἰς τοὺς ὀφθαλµοὺς αὐτοῦ, καὶ δηχθεὶς διατρίψει καὶ ἀποβαλεῖ τὰ λευκώµατα καὶ 

ὄψεταί σε. 9 καὶ προσδραµοῦσα Αννα ἐπέπεσεν ἐπὶ τὸν τράχηλον τοῦ υἱοῦ αὐτῆς καὶ εἶπεν αὐτῷ Εἶδόν 

σε, παιδίον, ἀπὸ τοῦ νῦν ἀποθανοῦµαι. καὶ ἔκλαυσαν ἀµφότεροι. 10 καὶ Τωβιτ ἐξήρχετο πρὸς τὴν 

θύραν καὶ προσέκοπτεν, ὁ δὲ υἱὸς προσέδραµεν αὐτῷ 11 καὶ ἐπελάβετο τοῦ πατρὸς αὐτοῦ καὶ 

προσέπασεν τὴν χολὴν ἐπὶ τοὺς ὀφθαλµοὺς τοῦ πατρὸς αὐτοῦ λέγων Θάρσει, πάτερ. 12 ὡς δὲ 

συνεδήχθησαν, διέτριψε τοὺς ὀφθαλµοὺς αὐτοῦ, καὶ ἐλεπίσθη ἀπὸ τῶν κανθῶν τῶν ὀφθαλµῶν αὐτοῦ 

τὰ λευκώµατα. 13 καὶ ἰδὼν τὸν υἱὸν αὐτοῦ ἐπέπεσεν ἐπὶ τὸν τράχηλον αὐτοῦ καὶ ἔκλαυσεν καὶ εἶπεν 

14 Εὐλογητὸς εἶ, ὁ θεός, καὶ εὐλογητὸν τὸ ὄνοµά σου εἰς τοὺς αἰῶνας, καὶ εὐλογηµένοι πάντες οἱ 

ἅγιοί σου ἄγγελοι· ὅτι ἐµαστίγωσας καὶ ἠλέησάς µε, ἰδοὺ βλέπω Τωβιαν τὸν υἱόν µου. 15 καὶ 

εἰσῆλθεν ὁ υἱὸς αὐτοῦ χαίρων καὶ ἀπήγγειλεν τῷ πατρὶ αὐτοῦ τὰ µεγαλεῖα τὰ γενόµενα αὐτῷ ἐν τῇ 

Μηδίᾳ. 16 Καὶ ἐξῆλθεν Τωβιτ εἰς συνάντησιν τῇ νύµφῃ αὐτοῦ χαίρων καὶ εὐλογῶν τὸν θεὸν πρὸς τῇ 

πύλῃ Νινευη· καὶ ἐθαύµαζον οἱ θεωροῦντες αὐτὸν πορευόµενον ὅτι ἔβλεψεν, καὶ Τωβιτ ἐξωµολογεῖτο 

ἐνώπιον αὐτῶν ὅτι ἠλέησεν αὐτὸν ὁ θεός. 17 καὶ ὡς ἤγγισεν Τωβιτ Σαρρα τῇ νύµφῃ αὐτοῦ, 

κατευλόγησεν αὐτὴν λέγων Ἔλθοις ὑγιαίνουσα, θύγατερ· εὐλογητὸς ὁ θεός, ὃς ἤγαγέν σε πρὸς ἡµᾶς, 

καὶ ὁ πατήρ σου καὶ ἡ µήτηρ σου. 18 καὶ ἐγένετο χαρὰ πᾶσι τοῖς ἐν Νινευη ἀδελφοῖς αὐτοῦ. 19 καὶ 

παρεγένετο Αχιαχαρος καὶ Νασβας ὁ ἐξάδελφος αὐτοῦ, καὶ ἤχθη ὁ γάµος Τωβια µετ� εὐφροσύνης 

ἑπτὰ ἡµέρας.  

Tob BA 12:1Tob BA 12:1Tob BA 12:1Tob BA 12:1    

Καὶ ἐκάλεσεν Τωβιτ Τωβιαν τὸν υἱὸν αὐτοῦ καὶ εἶπεν αὐτῷ Ὅρα, τέκνον, µισθὸν τῷ ἀνθρώπῳ τῷ 

συνελθόντι σοι, καὶ προσθεῖναι αὐτῷ δεῖ. 2 καὶ εἶπεν αὐτῷ Πάτερ, οὐ βλάπτοµαι δοὺς αὐτῷ τὸ ἥµισυ 

ὧν ἐνήνοχα, 3 ὅτι µε ἀγείοχέν σοι ὑγιῆ καὶ τὴν γυναῖκά µου ἐθεράπευσεν καὶ τὸ ἀργύριόν µου 

ἤνεγκεν καὶ σὲ ὁµοίως ἐθεράπευσεν. 4 καὶ εἶπεν ὁ πρεσβύτης ∆ικαιοῦται αὐτῷ. 5 καὶ ἐκάλεσεν τὸν 

ἄγγελον καὶ εἶπεν αὐτῷ Λαβὲ τὸ ἥµισυ πάντων, ὧν ἐνηνόχατε. 6 Τότε καλέσας τοὺς δύο κρυπτῶς 

εἶπεν αὐτοῖς Εὐλογεῖτε τὸν θεὸν καὶ αὐτῷ ἐξοµολογεῖσθε, µεγαλωσύνην δίδοτε αὐτῷ καὶ 

ἐξοµολογεῖσθε ἐνώπιον πάντων τῶν ζώντων περὶ ὧν ἐποίησεν µεθ� ὑµῶν· ἀγαθὸν τὸ εὐλογεῖν τὸν θεὸν 

καὶ ὑψοῦν τὸ ὄνοµα αὐτοῦ, τοὺς λόγους τῶν ἔργων τοῦ θεοῦ ἐντίµως ὑποδεικνύοντες, καὶ µὴ ὀκνεῖτε 

ἐξοµολογεῖσθαι αὐτῷ. 7 µυστήριον βασιλέως καλὸν κρύψαι, τὰ δὲ ἔργα τοῦ θεοῦ ἀνακαλύπτειν 

ἐνδόξως. ἀγαθὸν ποιήσατε, καὶ κακὸν οὐχ εὑρήσει ὑµᾶς. 8 ἀγαθὸν προσευχὴ µετὰ νηστείας καὶ 

ἐλεηµοσύνης καὶ δικαιοσύνης· ἀγαθὸν τὸ ὀλίγον µετὰ δικαιοσύνης ἢ πολὺ µετὰ ἀδικίας· καλὸν 

ποιῆσαι ἐλεηµοσύνην ἢ θησαυρίσαι χρυσίον. 9 ἐλεηµοσύνη γὰρ ἐκ θανάτου ῥύεται, καὶ αὐτὴ 

ἀποκαθαριεῖ πᾶσαν ἁµαρτίαν· οἱ ποιοῦντες ἐλεηµοσύνας καὶ δικαιοσύνας πλησθήσονται ζωῆς· 10 οἱ δὲ 

ἁµαρτάνοντες πολέµιοί εἰσιν τῆς ἑαυτῶν ζωῆς. 11 οὐ µὴ κρύψω ἀφ�  ὑµῶν πᾶν ῥῆµα· εἴρηκα δή 

Μυστήριον βασιλέως κρύψαι καλόν, τὰ δὲ ἔργα τοῦ θεοῦ ἀνακαλύπτειν ἐνδόξως. 12 καὶ νῦν ὅτε 

προσηύξω σὺ καὶ ἡ νύµφη σου Σαρρα, ἐγὼ προσήγαγον τὸ µνηµόσυνον τῆς προσευχῆς ὑµῶν ἐνώπιον 

τοῦ ἁγίου· καὶ ὅτε ἔθαπτες τοὺς νεκρούς, ὡσαύτως συµπαρήµην σοι. 13 καὶ ὅτε οὐκ ὤκνησας 

ἀναστῆναι καὶ καταλιπεῖν τὸ ἄριστόν σου, ὅπως ἀπελθὼν περιστείλῃς τὸν νεκρόν, οὐκ ἔλαθές µε 

ἀγαθοποιῶν, ἀλλὰ σὺν σοὶ ἤµην. 14 καὶ νῦν ἀπέστειλέν µε ὁ θεὸς ἰάσασθαί σε καὶ τὴν νύµφην σου 

Σαρραν. 15 ἐγώ εἰµι Ραφαηλ, εἷς ἐκ τῶν ἑπτὰ ἁγίων ἀγγέλων, οἳ προσαναφέρουσιν τὰς προσευχὰς 

τῶν ἁγίων καὶ εἰσπορεύονται ἐνώπιον τῆς δόξης τοῦ ἁγίου. 16 Καὶ ἐταράχθησαν οἱ δύο καὶ ἔπεσον ἐπὶ 

πρόσωπον, ὅτι ἐφοβήθησαν. 17 καὶ εἶπεν αὐτοῖς Μὴ φοβεῖσθε, εἰρήνη ὑµῖν ἔσται· τὸν δὲ θεὸν 

εὐλογεῖτε εἰς τὸν αἰῶνα. 18 ὅτι οὐ τῇ ἐµαυτοῦ χάριτι, ἀλλὰ τῇ θελήσει τοῦ θεοῦ ἡµῶν ἦλθον· ὅθεν 

εὐλογεῖτε αὐτὸν εἰς τὸν αἰῶνα. 19 πάσας τὰς ἡµέρας ὠπτανόµην ὑµῖν, καὶ οὐκ ἔφαγον οὐδὲ ἔπιον, 

ἀλλὰ ὅρασιν ὑµεῖς ἐθεωρεῖτε. 20 καὶ νῦν ἐξοµολογεῖσθε τῷ θεῷ, διότι ἀναβαίνω πρὸς τὸν 

ἀποστείλαντά µε, καὶ γράψατε πάντα τὰ συντελεσθέντα εἰς βιβλίον. 21 καὶ ἀνέστησαν· καὶ οὐκέτι 

εἶδον αὐτόν. 22 καὶ ἐξωµολογοῦντο τὰ ἔργα τὰ µεγάλα καὶ θαυµαστὰ τοῦ θεοῦ καὶ ὡς ὤφθη αὐτοῖς ὁ 

ἄγγελος κυρίου.  

Tob BA 13:1Tob BA 13:1Tob BA 13:1Tob BA 13:1    

Καὶ Τωβιτ ἔγραψεν προσευχὴν εἰς ἀγαλλίασιν καὶ εἶπεν 2 Εὐλογητὸς ὁ θεὸς ὁ ζῶν εἰς τοὺς αἰῶνας 

καὶ ἡ βασιλεία αὐτοῦ, ὅτι αὐτὸς µαστιγοῖ καὶ ἐλεᾷ, κατάγει εἰς ᾅδην καὶ ἀνάγει, καὶ οὐκ ἔστιν ὃς 

ἐκφεύξεται τὴν χεῖρα αὐτοῦ. 3 ἐξοµολογεῖσθε αὐτῷ, οἱ υἱοὶ Ισραηλ, ἐνώπιον τῶν ἐθνῶν, ὅτι αὐτὸς 

διέσπειρεν ἡµᾶς ἐν αὐτοῖς· 4 ἐκεῖ ὑποδείξατε τὴν µεγαλωσύνην αὐτοῦ, ὑψοῦτε αὐτὸν ἐνώπιον παντὸς 

ζῶντος, καθότι αὐτὸς κύριος ἡµῶν καὶ θεός, αὐτὸς πατὴρ ἡµῶν εἰς πάντας τοὺς αἰῶνας. 5 καὶ 

µαστιγώσει ἡµᾶς ἐν ταῖς ἀδικίαις ἡµῶν καὶ πάλιν ἐλεήσει καὶ συνάξει ἡµᾶς ἐκ πάντων τῶν ἐθνῶν, 

οὗ ἐὰν σκορπισθῆτε ἐν αὐτοῖς. 6 ἐὰν ἐπιστρέψητε πρὸς αὐτὸν ἐν ὅλῃ καρδίᾳ ὑµῶν καὶ ἐν ὅλῃ τῇ ψυχῇ 

ποιῆσαι ἐνώπιον αὐτοῦ ἀλήθειαν, τότε ἐπιστρέψει πρὸς ὑµᾶς καὶ οὐ µὴ κρύψῃ τὸ πρόσωπον αὐτοῦ ἀφ�  

ὑµῶν. 7 καὶ θεάσασθε ἃ ποιήσει µεθ� ὑµῶν, καὶ ἐξοµολογήσασθε αὐτῷ ἐν ὅλῳ τῷ στόµατι ὑµῶν· 

καὶ εὐλογήσατε τὸν κύριον τῆς δικαιοσύνης καὶ ὑψώσατε τὸν βασιλέα τῶν αἰώνων. 8 ἐγὼ ἐν τῇ γῇ 

τῆς αἰχµαλωσίας µου ἐξοµολογοῦµαι αὐτῷ καὶ δεικνύω τὴν ἰσχὺν καὶ τὴν µεγαλωσύνην αὐτοῦ ἔθνει 

ἁ µαρτωλῶν Ἐπιστρέψατε, ἁµαρτωλοί, καὶ ποιήσατε δικαιοσύνην ἐνώπιον αὐτοῦ· τίς γινώσκει εἰ 

θελήσει ὑµᾶς καὶ ποιήσει ἐλεηµοσύνην ὑµῖν; 9 τὸν θεόν µου ὑψῶ καὶ ἡ ψυχή µου τὸν βασιλέα τοῦ 

οὐρανοῦ καὶ ἀγαλλιάσεται τὴν µεγαλωσύνην αὐτοῦ. 10 λεγέτωσαν πάντες καὶ ἐξοµολογείσθωσαν 

αὐτῷ ἐν Ιεροσολύ µοις Ιεροσόλυµα πόλις ἁγία, µαστιγώσει ἐπὶ τὰ ἔργα τῶν υἱῶν σου καὶ πάλιν 

ἐλεήσει τοὺς υἱοὺς τῶν δικαίων. 11 ἐξοµολογοῦ τῷ κυρίῳ ἀγαθῶς καὶ εὐλόγει τὸν βασιλέα τῶν 

αἰώνων, ἵνα πάλιν ἡ σκηνὴ αὐτοῦ οἰκοδοµηθῇ σοι µετὰ χαρᾶς. 12 καὶ εὐφράναι ἐν σοὶ τοὺς 

αἰχµαλώτους καὶ ἀγαπήσαι ἐν σοὶ τοὺς ταλαιπώρους εἰς πάσας τὰς γενεὰς τοῦ αἰῶνος. 13 ἔθνη 

πολλὰ µακρόθεν ἥξει πρὸς τὸ ὄνοµα κυρίου τοῦ θεοῦ δῶρα ἐν χερσὶν ἔχοντες καὶ δῶρα τῷ βασιλεῖ τοῦ 

οὐρα νοῦ, γενεαὶ γενεῶν δώσουσίν σοι ἀγαλλίαµα. 14 ἐπικατάρατοι πάντες οἱ µισοῦντές σε· 

εὐλογηµένοι ἔσονται πάντες οἱ ἀγαπῶντές σε εἰς τὸν αἰ ῶνα. 15 χάρηθι καὶ ἀγαλλίασαι ἐπὶ τοῖς υἱοῖς 

τῶν δικαίων, ὅτι συναχθήσονται καὶ εὐλογήσουσιν τὸν κύριον τῶν δι� καίων· ὦ µακάριοι οἱ 

ἀγαπῶντές σε, χαρήσονται ἐπὶ τῇ εἰρήνῃ σου. 16 µακάριοι ὅσοι ἐλυπήθησαν ἐπὶ πάσαις ταῖς µάστιξίν 

σου, ὅτι ἐπὶ σοὶ χαρήσονται θεασάµενοι πᾶσαν τὴν δόξαν σου καὶ εὐφρανθήσονται εἰς τὸν αἰῶνα. ἡ 

ψυχή µου εὐλογείτω τὸν θεὸν τὸν βασιλέα τὸν µέγαν. 17 ὅτι οἰκοδοµηθήσεται Ιερουσαληµ σαπφείρῳ 

καὶ σµαράγδῳ καὶ λίθῳ ἐντίµῳ τὰ τείχη σου καὶ οἱ πύργοι καὶ οἱ προµαχῶνες ἐν χρυσίῳ καθαρῷ, 

καὶ αἱ πλατεῖαι Ιερουσαληµ βηρύλλῳ καὶ ἄνθρακι καὶ λίθῳ ἐκ Σουφιρ ψηφολογηθήσονται. 18 καὶ 

ἐροῦσιν πᾶσαι αἱ ῥῦµαι αὐτῆς Αλληλουια καὶ αἰνέσουσιν λέγοντες Εὐλογητὸς ὁ θεός, ὃς ὕψωσεν 

πάντας τοὺς αἰῶνας.  

Tob BA 14:1Tob BA 14:1Tob BA 14:1Tob BA 14:1    

καὶ ἐπαύσατο ἐξοµολογούµενος Τωβιτ. 2 Καὶ ἦν ἐτῶν πεντήκοντα ὀκτώ, ὅτε ἀπώλεσεν τὰς ὄψεις, καὶ 

µετὰ ἔτη ὀκτὼ ἀνέβλεψεν· καὶ ἐποίει ἐλεηµοσύνας καὶ προσέθετο φοβεῖσθαι κύριον τὸν θεὸν καὶ 

ἐξοµολογεῖσθαι αὐτῷ. 3 µεγάλως δὲ ἐγήρασεν· καὶ ἐκάλεσεν τὸν υἱὸν αὐτοῦ καὶ τοὺς υἱοὺς αὐτοῦ καὶ 

εἶπεν αὐτῷ Τέκνον, λαβὲ τοὺς υἱούς σου· ἰδοὺ γεγήρακα καὶ πρὸς τὸ ἀποτρέχειν ἐκ τοῦ ζῆν εἰµι. 4 

ἄπελθε εἰς τὴν Μηδίαν, τέκνον, ὅτι πέπεισµαι ὅσα ἐλάλησεν Ιωνας ὁ προφήτης περὶ Νινευη ὅτι 

καταστραφήσεται, ἐν δὲ τῇ Μηδίᾳ ἔσται εἰρήνη µᾶλλον ἕως καιροῦ, καὶ ὅτι οἱ ἀδελφοὶ ἡµῶν ἐν τῇ 

γῇ σκορπισθήσονται ἀπὸ τῆς ἀγαθῆς γῆς, καὶ Ιεροσόλυµα ἔσται ἔρηµος, καὶ ὁ οἶκος τοῦ θεοῦ ἐν αὐτῇ 

κατακαήσεται καὶ ἔρηµος ἔσται µέχρι χρόνου. 5 καὶ πάλιν ἐλεήσει αὐτοὺς ὁ θεὸς καὶ ἐπιστρέψει 

αὐτοὺς εἰς τὴν γῆν, καὶ οἰκοδοµήσουσιν τὸν οἶκον, οὐχ οἷος ὁ πρότερος, ἕως πληρωθῶσιν καιροὶ τοῦ 

αἰῶνος. καὶ µετὰ ταῦτα ἐπιστρέψουσιν ἐκ τῶν αἰχµαλωσιῶν καὶ οἰκοδοµήσουσιν Ιερουσαληµ ἐντίµως, 

καὶ ὁ οἶκος τοῦ θεοῦ ἐν αὐτῇ οἰκοδοµηθήσεται εἰς πάσας τὰς γενεὰς τοῦ αἰῶνος οἰκοδοµῇ ἐνδόξῳ, 

καθὼς ἐλάλησαν περὶ αὐτῆς οἱ προφῆται. 6 καὶ πάντα τὰ ἔθνη ἐπιστρέψουσιν ἀληθινῶς φοβεῖσθαι 

κύριον τὸν θεὸν καὶ κατορύξουσιν τὰ εἴδωλα αὐτῶν, καὶ εὐλογήσουσιν πάντα τὰ ἔθνη τὸν κύριον. 7 

καὶ ὁ λαὸς αὐτοῦ ἐξοµολογήσεται τῷ θεῷ, καὶ ὑψώσει κύριος τὸν λαὸν αὐτοῦ, καὶ χαρήσονται πάντες 

οἱ ἀγαπῶντες κύριον τὸν θεὸν ἐν ἀληθείᾳ καὶ δικαιοσύνῃ, ποιοῦντες ἔλεος τοῖς ἀδελφοῖς ἡµῶν. 8 καὶ 

νῦν, τέκνον, ἄπελθε ἀπὸ Νινευη, ὅτι πάντως ἔσται ἃ ἐλάλησεν ὁ προφήτης Ιωνας. 9 σὺ δὲ τήρησον 

τὸν νόµον καὶ τὰ προστάγµατα καὶ γίνου φιλελεήµων καὶ δίκαιος, ἵνα σοι καλῶς ᾖ, καὶ θάψον µε 

καλῶς καὶ τὴν µητέρα σου µετ� ἐµοῦ· καὶ µηκέτι αὐλισθῆτε εἰς Νινευη. 10 τέκνον, ἰδὲ τί ἐποίησεν 

Αµαν Αχιαχάρῳ τῷ θρέψαντι αὐτόν, ὡς ἐκ τοῦ φωτὸς ἤγαγεν αὐτὸν εἰς τὸ σκότος, καὶ ὅσα 

ἀνταπέδωκεν αὐτῷ· καὶ Αχιαχαρος µὲν ἐσώθη, ἐκείνῳ δὲ τὸ ἀνταπόδοµα ἀπεδόθη, καὶ αὐτὸς κατέβη 

εἰς τὸ σκότος. Μανασσης ἐποίησεν ἐλεηµοσύνην καὶ ἐσώθη ἐκ παγίδος θανάτου, ἧς ἔπηξεν αὐτῷ, 

Αµαν δὲ ἐνέπεσεν εἰς τὴν παγίδα καὶ ἀπώλετο. 11 καὶ νῦν, παιδία, ἴδετε τί ἐλεηµοσύνη ποιεῖ, καὶ τί 

δικαιοσύνη ῥύεται. � καὶ ταῦτα αὐτοῦ λέγοντος ἐξέλιπεν αὐτοῦ ἡ ψυχὴ ἐπὶ τῆς κλίνης· ἦν δὲ ἐτῶν 

ἑκατὸν πεντήκοντα ὀκτώ· καὶ ἔθαψεν αὐτὸν ἐνδόξως. 12 Καὶ ὅτε ἀπέθανεν Αννα, ἔθαψεν αὐτὴν µετὰ 

τοῦ πατρὸς αὐτοῦ. ἀπῆλθεν δὲ Τωβιας µετὰ τῆς γυναικὸς αὐτοῦ καὶ τῶν υἱῶν αὐτοῦ εἰς Ἐκβάτανα 

πρὸς Ραγουηλ τὸν πενθερὸν αὐτοῦ. 13 καὶ ἐγήρασεν ἐντίµως καὶ ἔθαψεν τοὺς πενθεροὺς αὐτοῦ ἐνδόξως 

καὶ ἐκληρονόµησεν τὴν οὐσίαν αὐτῶν καὶ Τωβιτ τοῦ πατρὸς αὐτοῦ. 14 καὶ ἀπέθανεν ἐτῶν ἑκατὸν 

εἴκοσι ἑπτὰ ἐν Ἐκβατάνοις τῆς Μηδίας. 15 καὶ ἤκουσεν πρὶν ἢ ἀποθανεῖν αὐτὸν τὴν ἀπώλειαν 

Νινευη, ἣν ᾐχµαλώτισεν Ναβουχοδονοσορ καὶ Ασυηρος· ἐχάρη πρὸ τοῦ ἀποθανεῖν ἐπὶ Νινευη.  

ΤΩΒΙΤ (Codex Sinaiticus)ΤΩΒΙΤ (Codex Sinaiticus)ΤΩΒΙΤ (Codex Sinaiticus)ΤΩΒΙΤ (Codex Sinaiticus)    

Tob S 1:1Tob S 1:1Tob S 1:1Tob S 1:1    

Βίβλος λόγων Τωβιθ τοῦ Τωβιηλ τοῦ Ανανιηλ τοῦ Αδουηλ τοῦ Γαβαηλ τοῦ Ραφαηλ τοῦ Ραγουηλ 

ἐκ τοῦ σπέρµατος Ασιηλ ἐκ φυλῆς Νεφθαλιµ, 2 ὃς ᾐχµαλωτεύθη ἐν ταῖς ἡµέραις Ενεµεσσαρου τοῦ 

βασιλέως τῶν Ἀσσυρίων ἐκ Θισβης, ἥ ἐστιν ἐκ δεξιῶν Κυδιως τῆς Νεφθαλιµ ἐν τῇ ἄνω Γαλιλαίᾳ 

ὑπεράνω Ασσηρ ὀπίσω [ὁδοῦ] δυσµῶν ἡλίου ἐξ ἀριστερῶν Φογωρ. 3 Ἐγὼ Τωβιθ ὁδοῖς ἀληθείας 

ἐπορευόµην καὶ ἐν δικαιοσύναις πάσας τὰς ἡµέρας τῆς ζωῆς µου καὶ ἐλεηµοσύνας πολλὰς ἐποίησα 

τοῖς ἀδελφοῖς µου καὶ τῷ ἔθνει µου τοῖς πορευθεῖσιν µετ� ἐµοῦ ἐν τῇ αἰχµαλωσίᾳ εἰς τὴν χώραν τῶν 

Ἀσσυρίων εἰς Νινευη. 4 καὶ ὅτε ἤµην ἐν τῇ χώρᾳ µου ἐν γῇ Ισραηλ καὶ ὅτε ἤµην νέος, πᾶσα ἡ φυλὴ 

Νεφθαλιµ τοῦ πατρός µου ἀπέστησαν ἀπὸ τοῦ οἴκου ∆αυιδ τοῦ πατρός µου καὶ ἀπὸ Ιερουσαληµ 

πόλεως τῆς [ἐκλεγείσης] ἐκ πασῶν φυλῶν Ισραηλ εἰς τὸ θυσιάζειν πάσαις φυλαῖς Ισραηλ· καὶ 

ἡγιάσθη ὁ ναὸς τῆς κατασκηνώσεως τοῦ θεοῦ καὶ ᾠκοδοµήθη ἐν αὐτῇ εἰς πάσας τὰς γενεὰς τοῦ 

αἰῶνος. 5 πάντες οἱ ἀδελφοί µου καὶ ὁ οἶκος Νεφθαλιµ τοῦ πατρός µου, ἐθυσίαζον ἐκεῖνοι τῷ µόσχῳ, 

ὃν ἐποίησεν Ιεροβεαµ ὁ βασιλεὺς Ισραηλ ἐν ∆αν, ἐπὶ πάντων ὀρέων τῆς Γαλιλαίας. 6 κἀγὼ 

µονώτατος ἐπορευόµην πολλάκις εἰς Ιεροσόλυµα ἐν ταῖς ἑορταῖς, καθὼς γέγραπται ἐν παντὶ Ισραηλ 

ἐν προστάγµατι αἰωνίῳ· τὰς ἀπαρχὰς καὶ τὰ πρωτογενήµατα καὶ τὰς δεκάτας τῶν κτηνῶν καὶ τὰς 

πρωτοκουρίας τῶν προβάτων ἔχων ἀπέτρεχον εἰς Ιεροσόλυµα 7 καὶ ἐδίδουν αὐτὰ τοῖς ἱερεῦσιν τοῖς 

υἱοῖς Ααρων πρὸς τὸ θυσιαστήριον καὶ τὴν δεκάτην τοῦ σίτου καὶ τοῦ οἴνου καὶ ἐλαίου καὶ ῥοῶν καὶ 

τῶν σύκων καὶ τῶν λοιπῶν ἀκροδρύων τοῖς υἱοῖς Λευι τοῖς θεραπεύουσιν ἐν Ιερουσαληµ. καὶ τὴν 

δεκάτην τὴν δευτέραν ἀπεδεκάτιζον ἀργυρίῳ τῶν ἓξ ἐτῶν καὶ ἐπορευόµην καὶ ἐδαπάνων αὐτὰ ἐν 

Ιερουσαληµ καθ� ἕκαστον ἐνιαυτόν. 8 καὶ ἐδίδουν αὐτὰ τοῖς ὀρφανοῖς καὶ ταῖς χήραις καὶ προσηλύτοις 

τοῖς προσκειµένοις τοῖς υἱοῖς Ισραηλ εἰσέφερον καὶ ἐδίδουν αὐτοῖς ἐν τῷ τρίτῳ ἔτει καὶ ἠσθίοµεν αὐτὰ 

κατὰ τὸ πρόσταγµα τὸ προστεταγµένον περὶ αὐτῶν ἐν τῷ νόµῳ Μωσῆ καὶ κατὰ τὰς ἐντολάς, ἃς 

ἐνετείλατο ∆εββωρα ἡ µήτηρ Ανανιηλ τοῦ πατρὸς ἡµῶν, ὅτι ὀρφανὸν κατέλιπέν µε ὁ πατὴρ καὶ 

ἀπέθανεν. 9 καὶ ὅτε ἐγενήθην ἀνήρ, ἔλαβον γυναῖκα ἐκ τοῦ σπέρµατος τῆς πατριᾶς ἡµῶν καὶ 

ἐγέννησα ἐξ αὐτῆς υἱὸν καὶ ἐκάλεσα τὸ ὄνοµα αὐτοῦ Τωβιαν. 10 µετὰ τὸ αἰχµαλωτισθῆναί µε εἰς 

Ἀσσυρίους καὶ ὅτε ᾐχµαλωτίσθην, εἰς Νινευη ἐπορευόµην· καὶ πάντες οἱ ἀδελφοί µου καὶ οἱ ἐκ τοῦ 

γένους µου ἤσθιον ἐκ τῶν ἄρτων τῶν ἐθνῶν, 11 ἐγὼ δὲ συνετήρησα τὴν ψυχήν µου µὴ φαγεῖν ἐκ τῶν 

ἄρτων τῶν ἐθνῶν. 12 καὶ ὅτε ἐµεµνήµην τοῦ θεοῦ µου ἐν ὅλῃ ψυχῇ µου, 13 καὶ ἔδωκέν µοι ὁ ὕψιστος 

χάριν καὶ µορφὴν ἐνώπιον Ενεµεσσαρου, καὶ ἠγόραζον αὐτῷ πάντα τὰ πρὸς τὴν χρῆσιν· 14 καὶ 

ἐπορευόµην εἰς Μηδίαν καὶ ἠγόραζον αὐτῷ ἐκεῖθεν ἕως αὐτὸν ἀποθανεῖν. καὶ παρεθέµην Γαβαήλῳ 

βαλλάντια τῷ ἀδελφῷ τῷ Γαβρι ἐν τῇ χώρᾳ τῆς Μηδίας, ἀργυρίου τάλαντα δέκα. 15 Καὶ ὅτε 

ἀπέθανεν Ενεµασσαρ καὶ ἐβασίλευσεν Σενναχηριµ υἱὸς αὐτοῦ ἀντ αὐτοῦ, καὶ αἱ ὁδοὶ τῆς Μηδίας 

ἀπέστησαν, καὶ οὐκέτι ἠδυνάσθην πορευθῆναι εἰς τὴν Μηδίαν. 16 ἐν ταῖς ἡµέραις Ενεµεσσαρου 

ἐλεηµοσύνας πολλὰς ἐποίησα τοῖς ἀδελφοῖς µου τοῖς ἐκ τοῦ γένους µου· 17 τοὺς ἄρτους µου ἐδίδουν 

τοῖς πεινῶσιν καὶ ἱµάτια τοῖς γυµνοῖς, καὶ εἴ τινα τῶν ἐκ τοῦ ἔθνους µου ἐθεώρουν τεθνηκότα καὶ 

ἐρριµµένον ὀπίσω τοῦ τείχους Νινευη, ἔθαπτον αὐτόν. 18 καὶ εἴ τινα ἀπέκτεινεν Σενναχηριµ, ὅτε 

ἀπῆλθεν φεύγων ἐκ τῆς Ιουδαίας ἐν ἡµέραις τῆς κρίσεως, ἧς ἐποίησεν ἐξ αὐτοῦ ὁ βασιλεὺς τοῦ 

οὐρανοῦ περὶ τῶν βλασφηµιῶν, ὧν ἐβλασφήµησεν, ἔθαψα· πολλοὺς γὰρ ἀπέκτεινεν ἐν τῷ θυµῷ αὐτοῦ 

ἐκ τῶν υἱῶν Ισραηλ, καὶ ἔκλεπτον τὰ σώµατα αὐτῶν καὶ ἔθαπτον· καὶ ἐζήτησεν αὐτὰ Σενναχηριµ 

καὶ οὐχ εὗρεν αὐτά. 19 καὶ ἐπορεύθη εἷς τις τῶν ἐκ τῆς Νινευη καὶ ὑπέδειξεν τῷ βασιλεῖ περὶ ἐµοῦ 

ὅτι ἐγὼ θάπτω αὐτούς, καὶ ἐκρύβην· καὶ ὅτε ἐπέγνων ὅτι ἔγνω περὶ ἐµοῦ ὁ βασιλεὺς καὶ ὅτι ζητοῦµαι 

τοῦ ἀποθανεῖν, ἐφοβήθην καὶ ἀπέδρασα. 20 καὶ ἡρπάγη πάντα, ὅσα ὑπῆρχέν µοι, καὶ οὐ κατελείφθη 

µοι οὐδέν, ὃ οὐκ ἀνελήµφθη εἰς τὸ βασιλικόν, πλὴν Αννας τῆς γυναικός µου καὶ Τωβια τοῦ υἱοῦ µου. 

21 καὶ οὐ διῆλθον ἡµέραι τεσσαράκοντα ἕως οὗ ἀπέκτειναν αὐτὸν οἱ δύο υἱοὶ αὐτοῦ· καὶ ἔφυγον εἰς τὰ 

ὄρη Αραρατ, καὶ ἐβασίλευσεν Σαχερδονος υἱὸς αὐτοῦ µετ� αὐτόν. καὶ ἔταξεν Αχιχαρον τὸν Αναηλ τὸν 

τοῦ ἀδελφοῦ µου υἱὸν ἐπὶ πᾶσαν τὴν ἐκλογιστίαν τῆς βασιλείας αὐτοῦ, καὶ αὐτὸς εἶχεν τὴν ἐξουσίαν 

ἐπὶ πᾶσαν τὴν διοίκησιν. 22 τότε ἠξίωσεν Αχιχαρος περὶ ἐµοῦ, καὶ κατῆλθον εἰς τὴν Νινευη. 

Αχιχαρος γὰρ ἦν ὁ ἀρχιοινοχόος καὶ ἐπὶ τοῦ δακτυλίου καὶ διοικητὴς καὶ ἐκλογιστῆς ἐπὶ Σενναχηριµ 

βασιλέως Ἀσσυρίων, καὶ κατέστησεν αὐτὸν Σαχερδονος ἐκ δευτέρας· ἦν δὲ ἐξάδελφός µου καὶ ἐκ τῆς 

συγγενείας µου.  

Tob S 2:1Tob S 2:1Tob S 2:1Tob S 2:1    

Καὶ ἐπὶ Σαχερδονος βασιλέως κατῆλθον εἰς τὸν οἶκόν µου, καὶ ἀπεδόθη µοι ἡ γυνή µου Αννα καὶ 

Τωβιας ὁ υἱός µου. καὶ ἐν τῇ πεντηκοστῇ τῇ ἑορτῇ ἡµῶν, ἥ ἐστιν ἁγία [ἑπτὰ] ἑβδοµάδων, ἐγενήθη 

µοι ἄριστον καλόν, καὶ ἀνέπεσα τοῦ ἀριστῆσαι. 2 καὶ παρετέθη µοι ἡ τράπεζα, καὶ παρετέθη µοι 

ὀψάρια πλείονα, καὶ εἶπα τῷ Τωβια τῷ υἱῷ µου Παιδίον, βάδιζε καὶ ὃν ἂν εὕρῃς πτωχὸν τῶν 

ἀδελφῶν ἡµῶν ἐκ Νινευητῶν αἰχµαλώτων, ὃς µέµνηται ἐν ὅλῃ καρδίᾳ αὐτοῦ, καὶ ἄγαγε αὐτὸν καὶ 

φάγεται κοινῶς µετ� ἐµοῦ· καὶ ἰδὲ προσµενῶ σε, παιδίον, µέχρι τοῦ σε ἐλθεῖν. 3 καὶ ἐπορεύθη Τωβιας 

ζητῆσαί τινα πτωχὸν τῶν ἀδελφῶν ἡµῶν. καὶ ἐπιστρέψας λέγει Πάτερ. καὶ εἶπα αὐτῷ Ἰδοὺ ἐγώ, 

παιδίον. καὶ ἀποκριθεὶς εἶπεν Πάτερ, ἰδοὺ εἷς ἐκ τοῦ ἔθνους ἡµῶν πεφόνευται καὶ ἔρριπται ἐν τῇ 

ἀγορᾷ καὶ αὐτόθι νῦν ἐστραγγάληται. 4 καὶ ἀναπηδήσας ἀφῆκα τὸ ἄριστον πρὶν ἢ γεύσασθαί µε 

αὐτοῦ καὶ ἀναιροῦµαι αὐτὸν ἐκ τῆς πλατείας καὶ εἰς ἓν τῶν οἰκιδίων ἔθηκα µέχρι τοῦ τὸν ἥλιον δύειν 

καὶ θάψω αὐτόν. 5 ἐπιστρέψας οὖν ἐλουσάµην καὶ ἤσθιον τὸν ἄρτον µετὰ πένθους· 6 καὶ ἐµνήσθην 

τοῦ ῥήµατος τοῦ προφήτου, ὅσα ἐλάλησεν Αµως ἐπὶ Βαιθηλ λέγων Στραφήσονται ὑµῶν αἱ ἑορταὶ εἰς 

πένθος καὶ πᾶσαι αἱ ᾠδαὶ ὑµῶν εἰς θρῆνος καὶ ἔκλαυσα. 7 καὶ ὅτε ἔδυ ὁ ἥλιος, ᾠχόµην καὶ ὀρύξας 

ἔθαψα αὐτόν. 8 καὶ οἱ πλησίον µου κατεγέλων λέγοντες Οὐ φοβεῖται οὐκέτι· ἤδη γὰρ ἐπεζητήθη τοῦ 

φονευθῆναι περὶ τοῦ πράγµατος τούτου καὶ ἀπέδρα, καὶ πάλιν ἰδοὺ θάπτει τοὺς νεκρούς. 9 καὶ αὐτῇ 

τῇ νυκτὶ ἐλουσάµην καὶ εἰσῆλθον εἰς τὴν αὐλήν µου καὶ ἐκοιµήθην παρὰ τὸν τοῖχον τῆς αὐλῆς, καὶ 

τὸ πρόσωπόν µου ἀνακεκαλυµµένον διὰ τὸ καῦµα· 10 καὶ οὐκ ᾔδειν ὅτι στρουθία ἐν τῷ τοίχῳ ἐπάνω 

µού εἰσιν, καὶ ἐκάθισεν τὸ ἀφόδευµα αὐτῶν εἰς τοὺς ὀφθαλµούς µου θερµὸν καὶ ἐπήγαγεν λευκώµατα. 

καὶ ἐπορευόµην πρὸς τοὺς ἰατροὺς θεραπευθῆναι, καὶ ὅσῳ ἐνεχρίοσάν µε τὰ φάρµακα, τοσούτῳ 

µᾶλλον ἐξετυφλοῦντο οἱ ὀφθαλµοί µου τοῖς λευκώµασιν µέχρι τοῦ ἀποτυφλωθῆναι· καὶ ἤµην ἀδύνατος 

τοῖς ὀφθαλµοῖς ἔτη τέσσαρα. καὶ πάντες οἱ ἀδελφοί µου ἐλυποῦντο περὶ ἐµοῦ, καὶ Αχιαχαρος ἔτρεφέν 

µε ἔτη δύο πρὸ τοῦ αὐτὸν βαδίσαι εἰς τὴν Ἐλυµαίδα. 11 Καὶ ἐν τῷ χρόνῳ ἐκείνῳ Αννα ἡ γυνή µου 

ἠριθεύετο ἐν τοῖς ἔργοις τοῖς γυναικείοις· 12 καὶ ἀπέστελλε τοῖς κυρίοις αὐτῶν, καὶ ἀπεδίδουν αὐτῇ 

τὸν µισθόν. καὶ ἐν τῇ ἑβδόµῃ τοῦ ∆ύστρου ἐξέτεµε τὸν ἱστὸν καὶ ἀπέστειλεν αὐτὸν τοῖς κυρίοις, καὶ 

ἔδωκαν αὐτῇ τὸν µισθὸν πάντα καὶ ἔδωκαν αὐτῇ ἐφ� ἑστίᾳ ἔριφον ἐξ αἰγῶν. 13 καὶ ὅτε εἰσῆλθεν πρός 

µε, ὁ ἔριφος ἤρξατο κράζειν· καὶ ἐκάλεσα αὐτὴν καὶ εἶπα Πόθεν τὸ ἐρίφιον τοῦτο; µήποτε κλεψιµαῖόν 

ἐστιν; ἀπόδος αὐτὸ τοῖς κυρίοις αὐτοῦ· οὐ γὰρ ἐξουσίαν ἔχοµεν ἡµεῖς φαγεῖν οὐδὲν κλεψιµαῖον. 14 καὶ 

λέγει µοι αὐτή ∆όσει δέδοταί µοι ἐπὶ τῷ µισθῷ. καὶ οὐκ ἐπίστευον αὐτῇ καὶ ἔλεγον ἀποδοῦναι τοῖς 

κυρίοις καὶ προσηρυθρίων χάριν τούτου πρὸς αὐτήν· εἶτα ἀποκριθεῖσα λέγει µοι Καὶ ποῦ εἰσιν αἱ 

ἐλεηµοσύναι σου; ποῦ εἰσιν αἱ δικαιοσύναι σου; ἰδὲ ταῦτα µετὰ σοῦ γνωστά ἐστιν. �  

Tob S 3:1Tob S 3:1Tob S 3:1Tob S 3:1    

καὶ περίλυπος γενόµενος τῇ ψυχῇ καὶ στενάξας ἔκλαυσα καὶ ἠρξάµην προσεύχεσθαι µετὰ στεναγµῶν 

2 ∆ίκαιος εἶ, κύριε, καὶ πάντα τὰ ἔργα σου δίκαια, καὶ πᾶσαι αἱ ὁδοί σου ἐλεηµοσύνη καὶ ἀλήθεια· 

σὺ κρίνεις τὸν αἰῶνα. 3 καὶ νῦν σύ, κύριε, µνήσθητί µου καὶ ἐπίβλεψον καὶ µή µε ἐκδικήσῃς ταῖς 

ἁµαρτίαις µου καὶ ἐν τοῖς ἀγνοήµασίν µου καὶ τῶν πατέρων µου, οἷς ἥµαρτον ἐναντίον σου 4 καὶ 

παρήκουσα τῶν ἐντολῶν σου. καὶ ἔδωκας ἡµᾶς εἰς ἁρπαγὴν καὶ αἰχµαλωσίαν καὶ θάνατον καὶ εἰς 

παραβολὴν καὶ λάληµα καὶ ὀνειδισµὸν ἐν πᾶσιν τοῖς ἔθνεσιν, ἐν οἷς ἡµᾶς διεσκόρπισας. 5 καὶ νῦν 

πολλαί σου αἱ κρίσεις ὑπάρχουσιν ἀληθιναὶ ποιῆσαι ἐξ ἐµοῦ περὶ τῶν ἁµαρτιῶν µου, ὅτι οὐκ 

ἐποιήσαµεν τὰς ἐντολάς σου καὶ οὐκ ἐπορεύθηµεν ἀληθινῶς ἐνώπιόν σου. 6 καὶ νῦν κατὰ τὸ ἀρεστόν 

σου ποίησον µετ� ἐµοῦ καὶ ἐπίταξον ἀναλαβεῖν τὸ πνεῦµά µου ἐξ ἐµοῦ, ὅπως ἀπολυθῶ ἀπὸ προσώπου 

τῆς γῆς καὶ γένωµαι γῆ· διὸ λυσιτελεῖ µοι ἀποθανεῖν µᾶλλον ἢ ζῆν, ὅτι ὀνειδισµοὺς ψευδεῖς ἤκουσα, 

καὶ λύπη πολλὴ µετ� ἐµοῦ. κύριε, ἐπίταξον ὅπως ἀπολυθῶ ἀπὸ τῆς ἀνάγκης ταύτης, ἀπόλυσόν µε εἰς 

τὸν τόπον τὸν αἰώνιον καὶ µὴ ἀποστρέψῃς τὸ πρόσωπόν σου, κύριε, ἀπ� ἐµοῦ· διὸ λυσιτελεῖ µοι 

ἀποθανεῖν µᾶλλον ἢ βλέπειν ἀνάγκην πολλὴν ἐν τῇ ζωῇ µου καὶ µὴ ἀκούειν ὀνειδισµούς. 7 Ἐν τῇ 

ἡµέρᾳ ταύτῃ συνέβη Σαρρα τῇ θυγατρὶ Ραγουηλ τοῦ ἐν Ἐκβατάνοις τῆς Μηδίας καὶ αὐτὴν ἀκοῦσαι 

ὀνειδισµοὺς ὑπὸ µιᾶς τῶν παιδισκῶν τοῦ πατρὸς ἑαυτῆς, 8 διότι ἦν ἐκδεδοµένη ἀνδράσιν ἑπτά, καὶ 

Ασµοδαῖος τὸ δαιµόνιον τὸ πονηρὸν ἀπέκτεννεν αὐτοὺς πρὶν ἢ γενέσθαι αὐτοὺς µετ� αὐτῆς, καθάπερ 

ἀποδεδειγµένον ἐστὶν ταῖς γυναιξίν. καὶ εἶπεν αὐτῇ ἡ παιδίσκη Σὺ εἶ ἡ ἀποκτέννουσα τοὺς ἄνδρας 

σου· ἰδοὺ ἤδη ἀπεκδέδοσαι ἑπτὰ ἀνδράσιν καὶ ἑνὸς αὐτῶν οὐκ ὠνοµάσθης. 9 τί ἡµᾶς µαστιγοῖς περὶ 

τῶν ἀνδρῶν σου, ὅτι ἀπέθανον; βάδιζε µετ� αὐτῶν, καὶ µὴ ἴδοιµεν υἱόν σου µηδὲ θυγατέρα εἰς τὸν 

αἰῶνα. 10 ἐν τῇ ἡµέρᾳ ἐκείνῃ ἐλυπήθη ἐν τῇ ψυχῇ καὶ ἔκλαυσεν καὶ ἀναβᾶσα εἰς τὸ ὑπερῷον τοῦ 

πατρὸς αὐτῆς ἠθέλησεν ἀπάγξασθαι. καὶ πάλιν ἐλογίσατο καὶ λέγει Μήποτε ὀνειδίσωσιν τὸν πατέρα 

µου καὶ ἐροῦσιν αὐτῷ Μία σοι ὑπῆρχεν θυγάτηρ ἀγαπητὴ καὶ αὐτὴ ἀπήγξατο ἀπὸ τῶν κακῶν· καὶ 

κατάξω τὸ γῆρας τοῦ πατρός µου µετὰ λύπης εἰς ᾅδου· χρησιµώτερόν µοί ἐστιν µὴ ἀπάγξασθαι, 

ἀλλὰ δεηθῆναι τοῦ κυρίου ὅπως ἀποθάνω καὶ µηκέτι ὀνειδισµοὺς ἀκούσω ἐν τῇ ζωῇ µου. 11 ἐν αὐτῷ 

τῷ καιρῷ διαπετάσασα τὰς χεῖρας πρὸς τὴν θυρίδα ἐδεήθη καὶ εἶπεν Εὐλογητὸς εἶ, θεὲ ἐλεήµων, καὶ 

εὐλογητὸν τὸ ὄνοµά σου εἰς τοὺς αἰῶνας, καὶ εὐλογησάτωσάν σε πάντα τὰ ἔργα σου εἰς τὸν αἰῶνα. 

12 καὶ νῦν ἐπὶ σὲ τὸ πρόσωπόν µου καὶ τοὺς ὀφθαλµούς µου ἀνέβλεψα· 13 εἰπὸν ἀπολυθῆναί µε ἀπὸ 

τῆς γῆς καὶ µὴ ἀκούειν µε µηκέτι ὀνειδισµούς. 14 σὺ γινώσκεις, δέσποτα, ὅτι καθαρά εἰµι ἀπὸ πάσης 

ἀκαθαρσίας ἀνδρὸς 15 καὶ οὐχὶ ἐµόλυνά µου τὸ ὄνοµα καὶ οὐδὲ τὸ ὄνοµα τοῦ πατρός µου ἐν τῇ γῇ τῆς 

αἰχµαλωσίας µου. µονογενής εἰµι τῷ πατρί µου, καὶ οὐχ ὑπάρχει αὐτῷ ἕτερον τέκνον, ἵνα 

κληρονοµήσῃ αὐτόν, οὐδὲ ἀδελφὸς αὐτῷ ἐγγὺς οὔτε συγγενὴς αὐτῷ ὑπάρχει, ἵνα συντηρήσω ἐµαυτὴν 

αὐτῷ γυναῖκα. ἤδη ἀπώλοντό µοι ἑπτά, καὶ ἵνα τί µοί ἐστιν ἔτι ζῆν; καὶ εἰ µή σοι δοκεῖ ἀποκτεῖναί 

µε, κύριε, νῦν εἰσάκουσον ὀνειδισµόν µου. 16 Ἐν αὐτῷ τῷ καιρῷ εἰσηκούσθη ἡ προσευχὴ ἀµφοτέρων 

ἐνώπιον τῆς δόξης τοῦ θεοῦ, 17 καὶ ἀπεστάλη Ραφαηλ ἰάσασθαι τοὺς δύο, Τωβιν ἀπολῦσαι τὰ 

λευκώµατα ἀπὸ τῶν ὀφθαλµῶν αὐτοῦ, ἵνα ἴδῃ τοῖς ὀφθαλµοῖς τὸ φῶς τοῦ θεοῦ, καὶ Σαρραν τὴν 

Ραγουηλ δοῦναι αὐτὴν Τωβια τῷ υἱῷ Τωβιθ γυναῖκα καὶ λῦσαι Ασµοδαιον τὸ δαιµόνιον τὸ πονηρὸν 

ἀπ� αὐτῆς, διότι Τωβια ἐπιβάλλει κληρονοµῆσαι αὐτὴν παρὰ πάντας τοὺς θέλοντας λαβεῖν αὐτήν. ἐν 

ἐκείνῳ τῷ καιρῷ ἐπέστρεψεν Τωβιθ ἀπὸ τῆς αὐλῆς εἰς τὸν οἶκον αὐτοῦ καὶ Σαρρα ἡ τοῦ Ραγουηλ 

καὶ αὐτὴ κατέβη ἐκ τοῦ ὑπερῴου.  

Tob S 4:1Tob S 4:1Tob S 4:1Tob S 4:1    

Ἐν τῇ ἡµέρᾳ ἐκείνῃ ἐµνήσθη Τωβιθ τοῦ ἀργυρίου, ὃ παρέθετο Γαβαήλῳ ἐν Ῥάγοις τῆς Μηδίας, 2 

καὶ εἶπεν ἐν τῇ καρδίᾳ αὐτοῦ Ἰδοὺ ἐγὼ ᾐτησάµην θάνατον· τί οὐχὶ καλῶ Τωβιαν τὸν υἱόν µου καὶ 

ὑποδείξω αὐτῷ περὶ τοῦ ἀργυρίου τούτου πρὶν ἀποθανεῖν µε; 3 καὶ ἐκάλεσεν Τωβιαν τὸν υἱὸν αὐτοῦ, 

καὶ ἦλθεν πρὸς αὐτόν· καὶ εἶπεν αὐτῷ Θάψον µε καλῶς· καὶ τίµα τὴν µητέρα σου καὶ µὴ 

ἐγκαταλίπῃς αὐτὴν πάσας τὰς ἡµέρας τῆς ζωῆς αὐτῆς καὶ ποίει τὸ ἀρεστὸν ἐνώπιον αὐτῆς καὶ µὴ 

λυπήσῃς τὸ πνεῦµα αὐτῆς ἐν παντὶ πράγµατι. 4 µνήσθητι αὐτῆς, παιδίον, ὅτι κινδύνους πολλοὺς 

ἑώρακεν ἐπὶ σοὶ ἐν τῇ κοιλίᾳ αὐτῆς· καὶ ὅταν ἀποθάνῃ, θάψον αὐτὴν παρ� ἐµοὶ ἐν ἑνὶ τάφῳ. 5 καὶ 

πάσας τὰς ἡµέρας σου, παιδίον, τοῦ κυρίου µνηµόνευε καὶ µὴ θελήσῃς ἁµαρτεῖν καὶ παραβῆναι τὰς 

ἐντολὰς αὐτοῦ· δικαιοσύνας ποίει πάσας τὰς ἡµέρας τῆς ζωῆς σου καὶ µὴ πορευθῇς ταῖς ὁδοῖς τῆς 

ἀδικίας· 6 διότι οἱ ποιοῦντες ἀλήθειαν εὐοδωθήσονται ἐν τοῖς ἔργοις αὐτῶν. 7 καὶ πᾶσιν τοῖς ποιοῦσιν 

δικαιοσύνην 19 δώσει κύριος αὐτοῖς βουλὴν ἀγαθήν· καὶ ὃν ἂν θέλῃ κύριος, ταπεινοῖ ἕως ᾅδου 

κατωτάτω. καὶ νῦν, παιδίον, µνηµόνευε τὰς ἐντολὰς ταύτας, καὶ µὴ ἐξαλειφθήτωσαν ἐκ τῆς καρδίας 

σου. 20 καὶ νῦν, παιδίον, ὑποδεικνύω σοι ὅτι δέκα τάλαντα ἀργυρίου παρεθέµην Γαβαήλῳ τῷ τοῦ 

Γαβρι ἐν Ῥάγοις τῆς Μηδίας. 21 καὶ µὴ φοβοῦ, παιδίον, ὅτι ἐπτωχεύσαµεν· ὑπάρχει σοι πολλὰ 

ἀγαθά, ἐὰν φοβηθῇς τὸν θεὸν καὶ φύγῃς ἀπὸ πάσης ἁµαρτίας καὶ ποιήσῃς τὰ ἀγαθὰ ἐνώπιον κυρίου 

τοῦ θεοῦ σου.  

Tob S 5:1Tob S 5:1Tob S 5:1Tob S 5:1    

Τότε ἀποκριθεὶς Τωβιας εἶπεν Τωβιθ τῷ πατρὶ αὐτοῦ Πάντα, ὅσα ἐντέταλσαί µοι, ποιήσω, πάτερ· 2 

πῶς δὲ δυνήσοµαι αὐτὸ λαβεῖν παρ� αὐτοῦ καὶ αὐτὸς οὐ γινώσκει µε καὶ ἐγὼ οὐ γινώσκω αὐτόν; τί 

σηµεῖον δῶ αὐτῷ καὶ ἐπιγνῷ µε καὶ πιστεύσῃ µοι καὶ δῷ µοι τὸ ἀργύριον; καὶ τὰς ὁδοὺς τὰς εἰς 

Μηδίαν οὐ γινώσκω τοῦ πορευθῆναι ἐκεῖ. 3 τότε ἀποκριθεὶς Τωβιθ εἶπεν Τωβια τῷ υἱῷ αὐτοῦ 

Χειρόγραφον αὐτοῦ ἔδωκέν µοι, καὶ χειρόγραφον ἔδωκα αὐτῷ· καὶ διεῖλον εἰς δύο, καὶ ἐλάβοµεν 

ἑκάτερος ἕν, καὶ ἔθηκα µετὰ τοῦ ἀργυρίου· καὶ νῦν ἰδοὺ ἔτη εἴκοσι ἀφ�  οὗ παρεθέµην τὸ ἀργύριον 

τοῦτο ἐγώ. καὶ νῦν, παιδίον, ζήτησον σεαυτῷ ἄνθρωπον πιστόν, ὃς πορεύσεται µετὰ σοῦ, καὶ δώσοµεν 

αὐτῷ µισθόν, ἕως ὅτου ἔλθῃς· καὶ λαβὲ παρ� αὐτοῦ τὸ ἀργύριον τοῦτο. 4 ἐξῆλθεν δὲ Τωβιας ζητῆσαι 

ἄνθρωπον, ὃς πορεύσεται µετ� αὐτοῦ εἰς Μηδίαν, ὃς ἐµπειρεῖ τῆς ὁδοῦ, καὶ ἐξῆλθεν καὶ εὗρεν Ραφαηλ 

τὸν ἄγγελον ἑστηκότα ἀπέναντι αὐτοῦ καὶ οὐκ ἔγνω ὅτι ἄγγελος τοῦ θεοῦ ἐστιν· 5 καὶ εἶπεν αὐτῷ 

Πόθεν εἶ, νεανίσκε; καὶ εἶπεν αὐτῷ Ἐκ τῶν υἱῶν Ισραηλ τῶν ἀδελφῶν σου καὶ ἐλήλυθα ὧδε 

ἐργατεύεσθαι. καὶ εἶπεν αὐτῷ Ἐπίστῃ τὴν ὁδὸν πορευθῆναι εἰς Μηδίαν; 6 καὶ εἶπεν αὐτῷ Ναί, 

πολλάκις ἐγὼ ἐγενόµην ἐκεῖ καὶ ἐµπειρῶ καὶ ἐπίσταµαι τὰς ὁδοὺς πάσας· πλεονάκις ἐπορεύθην εἰς 

Μηδίαν καὶ ηὐλιζόµην παρὰ Γαβαήλῳ τῷ ἀδελφῷ ἡµῶν τῷ οἰκοῦντι ἐν Ῥάγοις τῆς Μηδίας, καὶ 

ἀπέχει ὁδὸν ἡµερῶν δύο τεταγµένων ἀπὸ Ἐκβατάνων εἰς Ῥάγα· κεῖνται γὰρ ἐν τῷ ὄρει. 7 καὶ εἶπεν 

αὐτῷ Μεῖνόν µε, νεανίσκε, µέχρι ὅτου εἰσελθὼν ὑποδείξω τῷ πατρί µου· χρείαν γὰρ ἔχω ἵνα βαδίσῃς 

µετ� ἐµοῦ, καὶ δώσω σοι τὸν µισθόν σου. 8 καὶ εἶπεν αὐτῷ Ἰδοὺ ἐγὼ προσκαρτερῶ, µόνον µὴ 

χρονίσῃς. 9 καὶ εἰσελθὼν Τωβιας ὑπέδειξεν Τωβιθ τῷ πατρὶ αὐτοῦ καὶ εἶπεν αὐτῷ Ἰδοὺ ἄνθρωπον 

εὗρον τῶν ἀδελφῶν ἡµῶν τῶν υἱῶν Ισραηλ. καὶ εἶπεν αὐτῷ Κάλεσόν µοι τὸν ἄνθρωπον, ὅπως ἐπιγνῶ 

τί τὸ γένος αὐτοῦ καὶ ἐκ ποίας φυλῆς ἐστιν καὶ εἰ πιστός ἐστιν ἵνα πορευθῇ µετὰ σοῦ, παιδίον. 10 καὶ 

ἐξῆλθεν Τωβιας καὶ ἐκάλεσεν αὐτὸν καὶ εἶπεν αὐτῷ Νεανίσκε, ὁ πατὴρ καλεῖ σε. καὶ εἰσῆλθεν πρὸς 

αὐτόν, καὶ ἐχαιρέτισεν αὐτὸν Τωβιθ πρῶτος. καὶ εἶπεν αὐτῷ Χαίρειν σοι πολλὰ γένοιτο. καὶ 

ἀποκριθεὶς Τωβιθ εἶπεν αὐτῷ Τί µοι ἔτι ὑπάρχει χαίρειν; καὶ ἐγὼ ἄνθρωπος ἀδύνατος τοῖς ὀφθαλµοῖς 

καὶ οὐ βλέπω τὸ φῶς τοῦ οὐρανοῦ, ἀλλ� ἐν τῷ σκότει κεῖµαι ὥσπερ οἱ νεκροὶ οἱ µηκέτι θεωροῦντες τὸ 

φῶς· ζῶν ἐγὼ ἐν νεκροῖς εἰµι, φωνὴν ἀνθρώπων ἀκούω καὶ αὐτοὺς οὐ βλέπω. καὶ εἶπεν αὐτῷ Θάρσει, 

ἐγγὺς παρὰ τῷ θεῷ ἰάσασθαί σε, θάρσει. καὶ εἶπεν αὐτῷ Τωβιθ Τωβιας ὁ υἱός µου θέλει πορευθῆναι 

εἰς Μηδίαν· εἰ δυνήσῃ συνελθεῖν αὐτῷ καὶ ἀγαγεῖν αὐτόν; καὶ δώσω σοι τὸν µισθόν σου, ἄδελφε. καὶ 

εἶπεν αὐτῷ ∆υνήσοµαι πορευθῆναι µετ� αὐτοῦ, καὶ ἐπίσταµαι ἐγὼ τὰς ὁδοὺς πάσας, καὶ πολλάκις 

ᾠχόµην εἰς Μηδίαν καὶ διῆλθον πάντα τὰ πεδία αὐτῆς, καὶ τὰ ὄρη καὶ πάσας τὰς ὁδοὺς αὐτῆς ἐγὼ 

γινώσκω. 11 καὶ εἶπεν αὐτῷ Ἄδελφε, ποίας πατριᾶς εἶ καὶ ἐκ ποίας φυλῆς; ὑπόδειξόν µοι, ἄδελφε. 12 

καὶ εἶπεν Τί χρείαν ἔχεις φυλῆς; καὶ εἶπεν αὐτῷ Βούλοµαι γνῶναι τὰ κατ� ἀλήθειαν τίνος εἶ, ἄδελφε, 

καὶ τί τὸ ὄνοµά σου. 13 καὶ εἶπεν αὐτῷ Ἐγὼ Αζαριας Ανανιου τοῦ µεγάλου, τῶν ἀδελφῶν σου. 14 

καὶ εἶπεν αὐτῷ Ὑγιαίνων ἔλθοις καὶ σῳζόµενος, ἄδελφε· καὶ µή µοι πικρανθῇς, ἄδελφε, ὅτι τὴν 

ἀλήθειαν ἐβουλόµην γνῶναι καὶ τὴν πατριάν σου. καὶ σὺ τυγχάνεις ἀδελφὸς ὤν, καὶ ἐκ γενεᾶς καλῆς 

καὶ ἀγαθῆς εἶ σύ· ἐγίνωσκον Ανανιαν καὶ Ναθαν τοὺς δύο υἱοὺς Σεµε[λ]ιου τοῦ µεγάλου, καὶ αὐτοὶ 

συνεπορεύοντό µοι εἰς Ιερουσαληµ καὶ προσεκύνουν µετ� ἐµοῦ ἐκεῖ καὶ οὐκ ἐπλανήθησαν. οἱ ἀδελφοί 

σου ἄνθρωποι ἀγαθοί· ἐκ ῥίζης ἀγαθῆς εἶ σύ, καὶ χαίρων ἔλθοις. 15 καὶ εἶπεν αὐτῷ Ἐγώ σοι δίδωµι 

µισθὸν τὴν ἡµέραν δραχµὴν καὶ τὰ δέοντά σοι ὁµοίως τῷ υἱῷ µου· 16 καὶ πορεύθητι µετὰ τοῦ υἱοῦ 

µου, καὶ ἔτι προσθήσω σοι τῷ µισθῷ. 17 καὶ εἶπεν αὐτῷ ὅτι Πορεύσοµαι µετ� αὐτοῦ· καὶ µὴ 

φοβηθῇς, ὑγιαίνοντες ἀπελευσόµεθα καὶ ὑγιαίνοντες ἐπιστρέψοµεν πρὸς σέ, διότι ἡ ὁδὸς ἀσφαλής. καὶ 

εἶπεν αὐτῷ Εὐλογία σοι γένοιτο, ἄδελφε. καὶ ἐκάλεσεν τὸν υἱὸν αὐτοῦ καὶ εἶπεν αὐτῷ Παιδίον, 

ἑτοίµασον τὰ πρὸς τὴν ὁδὸν καὶ ἔξελθε µετὰ τοῦ ἀδελφοῦ σου, καὶ ὁ θεὸς ὁ ἐν τῷ οὐρανῷ διασώσαι 

ὑµᾶς ἐκεῖ καὶ ἀποκαταστήσαι ὑµᾶς πρὸς ἐµὲ ὑγιαίνοντας, καὶ ὁ ἄγγελος αὐτοῦ συνοδεύσαι ὑµῖν µετὰ 

σωτηρίας, παιδίον. καὶ ἐξῆλθεν πορευθῆναι τὴν ὁδὸν αὐτοῦ καὶ ἐφίλησεν τὸν πατέρα αὐτοῦ καὶ τὴν 

µητέρα, καὶ εἶπεν αὐτῷ Τωβιθ Πορεύου ὑγιαίνων. � 18 καὶ ἔκλαυσεν ἡ µήτηρ αὐτοῦ καὶ εἶπεν πρὸς 

Τωβιθ Τί ὅτι ἀπέστειλας τὸ παιδίον µου; οὐχὶ αὐτὸς ῥάβδος τῆς χειρὸς ἡµῶν ἐστιν καὶ αὐτὸς 

εἰσπορεύεται καὶ ἐκπορεύεται ἐνώπιον ἡµῶν; 19 ἀργύριον τῷ ἀργυρίῳ µὴ φθάσαι, ἀλλὰ περίψηµα τοῦ 

παιδίου ἡµῶν γένοιτο. 20 ὡς δέδοται ζῆν ἡµῖν παρὰ τοῦ κυρίου, τοῦτο ἱκανὸν ἡµῖν. 21 καὶ εἶπεν αὐτῇ 

Μὴ λόγον ἔχε· ὑγιαίνων πορεύσεται τὸ παιδίον ἡµῶν καὶ ὑγιαίνων ἐλεύσεται πρὸς ἡµᾶς, καὶ οἱ 

ὀφθαλµοί σου ὄψονται ἐν τῇ ἡµέρᾳ, ᾗ ἂν ἔλθῃ πρὸς σὲ ὑγιαίνων· 22 µὴ λόγον ἔχε, µὴ φοβοῦ περὶ 

αὐτῶν, ἀδελφή· ἄγγελος γὰρ ἀγαθὸς συνελεύσεται αὐτῷ, καὶ εὐοδωθήσεται ἡ ὁδὸς αὐτοῦ, καὶ 

ὑποστρέψει ὑγιαίνων. 23 καὶ ἐσίγησεν κλαίουσα.  

Tob S 6:1Tob S 6:1Tob S 6:1Tob S 6:1    

Καὶ ἐξῆλθεν τὸ παιδίον καὶ ὁ ἄγγελος µετ� αὐτοῦ, καὶ ὁ κύων ἐξῆλθεν µετ� αὐτοῦ καὶ ἐπορεύθη µετ� 

αὐτῶν· καὶ ἐπορεύθησαν ἀµφότεροι, καὶ ἔτυχεν αὐτοῖς νὺξ µία, καὶ ηὐλίσθησαν ἐπὶ τοῦ Τίγριδος 

ποταµοῦ. 2 καὶ κατέβη τὸ παιδίον περινίψασθαι τοὺς πόδας εἰς τὸν Τίγριν ποταµόν, καὶ ἀναπηδήσας 

ἰχθὺς µέγας ἐκ τοῦ ὕδατος ἐβούλετο καταπιεῖν τὸν πόδα τοῦ παιδαρίου, καὶ ἔκραξεν. 3 καὶ ὁ ἄγγελος 

τῷ παιδαρίῳ εἶπεν Ἐπιλαβοῦ καὶ ἐγκρατὴς τοῦ ἰχθύος γενοῦ. καὶ ἐκράτησεν τὸ παιδάριον τοῦ ἰχθύος 

καὶ ἀνήνεγκεν αὐτὸν ἐπὶ τὴν γῆν. 4 καὶ εἶπεν αὐτῷ ὁ ἄγγελος Ἀνάσχισον τὸν ἰχθὺν καὶ ἔξελε τὴν 

χολὴν καὶ τὴν καρδίαν καὶ τὸ ἧπαρ αὐτοῦ καὶ ἀπόθες αὐτὰ µετὰ σαυτοῦ καὶ τὰ ἔγκατα ἔκβαλε· 

ἔστιν γὰρ εἰς φάρµακον χρήσιµον ἡ χολὴ καὶ ἡ καρδία καὶ τὸ ἧπαρ αὐτοῦ. 5 καὶ ἀνασχίσας τὸ 

παιδάριον τὸν ἰχθὺν συνήγαγεν τὴν χολὴν καὶ τὴν καρδίαν καὶ τὸ ἧπαρ καὶ ὤπτησεν τοῦ ἰχθύος καὶ 

ἔφαγεν καὶ ἀφῆκεν ἐξ αὐτοῦ ἡλισµένον. � 6 καὶ ἐπορεύθησαν ἀµφότεροι κοινῶς, ἕως ἤγγισαν εἰς 

Μηδίαν. 7 καὶ τότε ἠρώτησεν τὸ παιδάριον τὸν ἄγγελον καὶ εἶπεν αὐτῷ Αζαρια ἄδελφε, τί τὸ 

φάρµακον ἐν τῇ καρδίᾳ καὶ τῷ ἥπατι τοῦ ἰχθύος καὶ ἐν τῇ χολῇ; 8 καὶ εἶπεν αὐτῷ Ἡ καρδία καὶ τὸ 

ἧπαρ τοῦ ἰχθύος, κάπνισον ἐνώπιον ἀνθρώπου ἢ γυναικός, ᾧ ἀπάντηµα δαιµονίου ἢ πνεύµατος 

πονηροῦ, καὶ φεύξεται ἀπ� αὐτοῦ πᾶν ἀπάντηµα καὶ οὐ µὴ µείνωσιν µετ� αὐτοῦ εἰς τὸν αἰῶνα· 9 καὶ 

ἡ χολή, ἐγχρῖσαι ἀνθρώπου ὀφθαλµούς, οὗ λευκώµατα ἀνέβησαν ἐπ� αὐτῶν, ἐµφυσῆσαι ἐπ� αὐτοὺς 

ἐπὶ τῶν λευκωµάτων, καὶ ὑγιαίνουσιν. 10 Καὶ ὅτε εἰσῆλθεν εἰς Μηδίαν καὶ ἤδη ἤγγιζεν εἰς 

Ἐκβάτανα, 11 λέγει Ραφαηλ τῷ παιδαρίῳ Τωβια ἄδελφε. καὶ εἶπεν αὐτῷ Ἰδοὺ ἐγώ. καὶ εἶπεν αὐτῷ 

Ἐν τοῖς Ραγουήλου τὴν νύκτα ταύτην δεῖ ἡµᾶς αὐλισθῆναι, καὶ ὁ ἄνθρωπος συγγενής σού ἐστιν, καὶ 

ἔστιν αὐτῷ θυγάτηρ, ᾗ ὄνοµα Σαρρα· 12 καὶ υἱὸς ἄρσην οὐδὲ θυγάτηρ ὑπάρχει αὐτῷ πλὴν Σαρρας 

µόνης, καὶ σὺ ἔγγιστα αὐτῆς εἶ παρὰ πάντας ἀνθρώπους κληρονοµῆσαι αὐτήν, καὶ τὰ ὄντα τῷ πατρὶ 

αὐτῆς σοὶ δικαιοῦται κληρονοµῆσαι· καὶ τὸ κοράσιον φρόνιµον καὶ ἀνδρεῖον καὶ καλὸν λίαν, καὶ ὁ 

πατὴρ αὐτῆς καλός. 13 καὶ εἶπεν ∆εδικαίωταί σοι λαβεῖν αὐτήν· καὶ ἄκουσόν µου, ἄδελφε, καὶ 

λαλήσω τῷ πατρὶ περὶ τοῦ κορασίου τὴν νύκτα ταύτην, ἵνα ληµψόµεθά σοι αὐτὴν νύµφην· καὶ ὅταν 

ἐπιστρέψωµεν ἐκ Ῥάγων, ποιήσοµεν τὸν γάµον αὐτῆς. καὶ ἐπίσταµαι ὅτι οὐ µὴ δυνηθῇ Ραγουηλ 

κωλῦσαι αὐτὴν ἀπὸ σοῦ ἢ ἐγγυᾶσθαι ἑτέρῳ, ὀφειλήσειν θάνατον κατὰ τὴν κρίσιν τῆς βίβλου 

Μωυσέως διὰ τὸ γινώσκειν ὅτι σοὶ κληρονοµία καθήκει λαβεῖν τὴν θυγατέρα αὐτοῦ παρὰ πάντα 

ἄνθρωπον. καὶ νῦν ἄκουσόν µου, ἄδελφε, καὶ λαλήσοµεν περὶ τοῦ κορασίου τὴν νύκτα ταύτην καὶ 

µνηστευσόµεθά σοι αὐτήν· καὶ ὅταν ἐπιστρέψωµεν ἐκ Ῥάγων, ληµψόµεθα αὐτὴν καὶ ἀπάξοµεν αὐτὴν 

µεθ� ἡµῶν εἰς τὸν οἶκόν σου. 14 τότε ἀποκριθεὶς Τωβιας εἶπεν τῷ Ραφαηλ Αζαρια ἄδελφε, ἤκουσα 

ὅτι ἑπτὰ ἤδη ἐδόθη ἀνδράσιν, καὶ ἀπέθανον ἐν τοῖς νυµφῶσιν αὐτῶν τὴν νύκτα, ὁπότε εἰσεπορεύοντο 

πρὸς αὐτήν, καὶ ἀπέθνῃσκον. καὶ ἤκουσα λεγόντων αὐτῶν ὅτι δαιµόνιον ἀποκτέννει αὐτούς. 15 καὶ 

νῦν φοβοῦµαι ἐγώ � ὅτι αὐτὴν οὐκ ἀδικεῖ, ἀλλ� ὃς ἂν θελήσῃ ἐγγίσαι αὐτῆς, ἀποκτέννει αὐτόν· 

µονογενής εἰµι τῷ πατρί µου � µὴ ἀποθάνω καὶ κατάξω τὴν ζωὴν τοῦ πατρός µου καὶ τῆς µητρός 

µου µετ� ὀδύνης ἐπ� ἐµοὶ εἰς τὸν τάφον αὐτῶν· καὶ υἱὸς ἕτερος οὐχ ὑπάρχει αὐτοῖς, ἵνα θάψῃ αὐτούς. 

16 καὶ λέγει αὐτῷ Οὐ µέµνησαι τὰς ἐντολὰς τοῦ πατρός σου, ὅτι ἐνετείλατό σοι λαβεῖν γυναῖκα ἐκ 

τοῦ οἴκου τοῦ πατρός σου; καὶ νῦν ἄκουσόν µου, ἄδελφε, καὶ µὴ λόγον ἔχε τοῦ δαιµονίου τούτου καὶ 

λαβέ· καὶ γινώσκω ἐγὼ ὅτι τὴν νύκτα ταύτην δοθήσεταί σοι γυνή. 17 καὶ ὅταν εἰσέλθῃς εἰς τὸν 

νυµφῶνα, λαβὲ ἐκ τοῦ ἥπατος τοῦ ἰχθύος καὶ τὴν καρδίαν καὶ ἐπίθες ἐπὶ τὴν τέφραν τῶν 

θυµιαµάτων, καὶ ἡ ὀσµὴ πορεύσεται, καὶ ὀσφρανθήσεται τὸ δαιµόνιον καὶ φεύξεται καὶ οὐκέτι µὴ 

φανῇ περὶ αὐτὴν τὸν πάντα αἰῶνα. 18 καὶ ὅταν µέλλῃς γίνεσθαι µετ� αὐτῆς, ἐξεγέρθητε πρῶτον 

ἀµφότεροι καὶ προσεύξασθε καὶ δεήθητε τοῦ κυρίου τοῦ οὐρανοῦ, ἵνα ἔλεος γένηται καὶ σωτηρία ἐφ� 

ὑµᾶς· καὶ µὴ φοβοῦ, σοὶ γάρ ἐστιν µεµερισµένη πρὸ τοῦ αἰῶνος, καὶ σὺ αὐτὴν σώσεις, καὶ µετὰ σοῦ 

πορεύσεται, καὶ ὑπολαµβάνω ὅτι ἔσονταί σοι ἐξ αὐτῆς παιδία καὶ ἔσονταί σοι ὡς ἀδελφοί, µὴ λόγον 

ἔχε. 19 καὶ ὅτε ἤκουσεν Τωβιας τῶν λόγων Ραφαηλ καὶ ὅτι ἔστιν αὐτῷ ἀδελφὴ ἐκ τοῦ σπέρµατος 

τοῦ οἴκου τοῦ πατρὸς αὐτοῦ, λίαν ἠγάπησεν αὐτήν, καὶ ἡ καρδία αὐτοῦ ἐκολλήθη εἰς αὐτήν.  

Tob S 7:1Tob S 7:1Tob S 7:1Tob S 7:1    

Καὶ ὅτε εἰσῆλθεν εἰς Ἐκβάτανα, λέγει αὐτῷ Αζαρια ἄδελφε, ἀπάγαγέ µε εὐθεῖαν πρὸς Ραγουηλ τὸν 

ἀδελφὸν ἡµῶν. καὶ ἀπήγαγεν αὐτὸν εἰς τὸν οἶκον Ραγουήλου, καὶ εὗρον αὐτὸν καθήµενον παρὰ τὴν 

θύραν τῆς αὐλῆς καὶ ἐχαιρέτισαν αὐτὸν πρῶτοι, καὶ εἶπεν αὐτοῖς Χαίρετε πολλά, ἀδελφοί, καὶ καλῶς 

ἤλθατε ὑγιαίνοντες. καὶ ἤγαγεν αὐτοὺς εἰς τὸν οἶκον αὐτοῦ. 2 καὶ εἶπεν Εδνα τῇ γυναικὶ αὐτοῦ Ὡς 

ὅµοιος ὁ νεανίσκος οὗτος Τωβει τῷ ἀδελφῷ µου. 3 καὶ ἠρώτησεν αὐτοὺς Εδνα καὶ εἶπεν αὐτοῖς Πόθεν 

ἐστέ, ἀδελφοί; καὶ εἶπαν αὐτῇ Ἐκ τῶν υἱῶν Νεφθαλιµ ἡµεῖς τῶν αἰχµαλωτισθέντων ἐν Νινευη. 4 

καὶ εἶπεν αὐτοῖς Γινώσκετε Τωβιν τὸν ἀδελφὸν ἡµῶν; καὶ εἶπαν αὐτῇ Γινώσκοµεν ἡµεῖς αὐτόν. 5 καὶ 

εἶπεν αὐτοῖς Ὑγιαίνει; καὶ εἶπαν αὐτῇ Ὑγιαίνει καὶ ζῇ· καὶ εἶπεν Τωβιας Ὁ πατήρ µού ἐστιν. 6 καὶ 

ἀνεπήδησεν Ραγουηλ καὶ κατεφίλησεν αὐτὸν καὶ ἔκλαυσεν καὶ ἐλάλησεν καὶ εἶπεν αὐτῷ Εὐλογία σοι 

γένοιτο, παιδίον, ὁ τοῦ καλοῦ καὶ ἀγαθοῦ πατρός· ὦ ταλαιπώρων κακῶν, ὅτι ἐτυφλώθη ἀνὴρ δίκαιος 

καὶ ποιῶν ἐλεηµοσύνας. καὶ ἐπιπεσὼν ἐπὶ τὸν τράχηλον Τωβια τοῦ ἀδελφοῦ αὐτοῦ ἔκλαυσεν. 7 καὶ 

Εδνα ἡ γυνὴ αὐτοῦ ἔκλαυσεν αὐτόν, καὶ Σαρρα ἡ θυγάτηρ αὐτῶν ἔκλαυσεν καὶ αὐτή. 8 καὶ ἔθυσεν 

κριὸν ἐκ προβάτων καὶ ὑπεδέξατο αὐτοὺς προθύµως. 9 Καὶ ὅτε ἐλούσαντο καὶ ἐνίψαντο καὶ ἀνέπεσαν 

δειπνῆσαι, εἶπεν Τωβιας τῷ Ραφαηλ Αζαρια ἄδελφε, εἰπὸν Ραγουηλ ὅπως δῷ µοι Σαρραν τὴν 

ἀδελφήν µου. 10 καὶ ἤκουσεν Ραγουηλ τὸν λόγον καὶ εἶπεν τῷ παιδί Φάγε καὶ πίε καὶ ἡδέως γενοῦ 

τὴν νύκτα ταύτην· οὐ γάρ ἐστιν ἄνθρωπος ᾧ καθήκει λαβεῖν Σαρραν τὴν θυγατέρα µου πλὴν σοῦ, 

ἄδελφε, ὡσαύτως δὲ καὶ ἐγὼ οὐκ ἔχω ἐξουσίαν δοῦναι αὐτὴν ἑτέρῳ ἀνδρὶ πλὴν σοῦ, ὅτι σὺ ἔγγιστά 

µου· καὶ µάλα τὴν ἀλήθειάν σοι ὑποδείξω, παιδίον. 11 ἔδωκα αὐτὴν ἑπτὰ ἀνδράσιν τῶν ἀδελφῶν 

ἡµῶν, καὶ πάντες ἀπέθανον τὴν νύκτα ὁπότε εἰσεπορεύοντο πρὸς αὐτήν. καὶ νῦν, παιδίον, φάγε καὶ 

πίε, καὶ κύριος ποιήσει ἐν ὑµῖν. 12 καὶ εἶπεν Τωβιας Οὐ µὴ φάγω ἐντεῦθεν οὐδὲ µὴ πίω, ἕως ἂν 

διαστήσῃς τὰ πρὸς ἐµέ. καὶ εἶπεν αὐτῷ Ραγουηλ ὅτι Ποιῶ, καὶ αὐτὴ δίδοταί σοι κατὰ τὴν κρίσιν τῆς 

βίβλου Μωυσέως, καὶ ἐκ τοῦ οὐρανοῦ κέκριταί σοι δοθῆναι· κοµίζου τὴν ἀδελφήν σου. ἀπὸ τοῦ νῦν σὺ 

ἀδελφὸς εἶ αὐτῆς καὶ αὐτὴ ἀδελφή σου· δέδοταί σοι ἀπὸ τῆς σήµερον καὶ εἰς τὸν αἰῶνα· καὶ ὁ κύριος 

τοῦ οὐρανοῦ εὐοδώσει ὑµᾶς, παιδίον, τὴν νύκτα ταύτην καὶ ποιήσαι ἐφ� ὑµᾶς ἔλεος καὶ εἰρήνην. 13 

καὶ ἐκάλεσεν Ραγουηλ Σαρραν τὴν θυγατέρα αὐτοῦ, καὶ ἦλθεν πρὸς αὐτόν, καὶ λαβόµενος τῆς χειρὸς 

αὐτῆς παρέδωκεν αὐτὴν αὐτῷ καὶ εἶπεν Κόµισαι κατὰ τὸν νόµον καὶ κατὰ τὴν κρίσιν τὴν 

γεγραµµένην ἐν τῇ βίβλῳ Μωυσέως δοῦναί σοι τὴν γυναῖκα, ἔχε καὶ ἄπαγε πρὸς τὸν πατέρα σου 

ὑγιαίνων· καὶ ὁ θεὸς τοῦ οὐρανοῦ εὐοδώσαι ὑµῖν εἰρήνην. 14 καὶ ἐκάλεσεν τὴν µητέρα αὐτῆς· καὶ 

εἶπεν ἐνεγκεῖν βιβλίον καὶ ἔγραψεν συγγραφὴν βιβλίου συνοικήσεως καὶ ὡς δίδωσιν αὐτὴν αὐτῷ 

γυναῖκα κατὰ τὴν κρίσιν τοῦ Μωυσέως νόµου. ἀπ� ἐκείνου ἤρξαντο φαγεῖν καὶ πιεῖν. 15 καὶ ἐκάλεσεν 

Ραγουηλ Εδναν τὴν γυναῖκα αὐτοῦ καὶ εἶπεν αὐτῇ Ἀδελφή, ἑτοίµασον τὸ ταµίειον τὸ ἕτερον καὶ 

εἰσάγαγε αὐτὴν ἐκεῖ. 16 καὶ βαδίσασα ἔστρωσεν εἰς τὸ ταµίειον, ὡς εἶπεν αὐτῇ, καὶ ἤγαγεν αὐτὴν 

ἐκεῖ καὶ ἔκλαυσεν περὶ αὐτῆς καὶ ἀπεµάξατο τὰ δάκρυα καὶ εἶπεν αὐτῇ 17 Θάρσει, θύγατερ, ὁ κύριος 

τοῦ οὐρανοῦ δῴη σοι χαρὰν ἀντὶ τῆς λύπης σου· θάρσει, θύγατερ. καὶ ἐξῆλθεν.  

Tob S 8:1Tob S 8:1Tob S 8:1Tob S 8:1    

Καὶ ὅτε συνετέλεσαν τὸ φαγεῖν καὶ πιεῖν, ἠθέλησαν κοιµηθῆναι. καὶ ἀπήγαγον τὸν νεανίσκον καὶ 

εἰσήγαγον αὐτὸν εἰς τὸ ταµίειον. 2 καὶ ἐµνήσθη Τωβιας τῶν λόγων Ραφαηλ καὶ ἔλαβεν τὸ ἧπαρ τοῦ 

ἰχθύος καὶ τὴν καρδίαν ἐκ τοῦ βαλλαντίου, οὗ εἶχεν, καὶ ἐπέθηκεν ἐπὶ τὴν τέφραν τοῦ θυµιάµατος. 3 

καὶ ἡ ὀσµὴ τοῦ ἰχθύος ἐκώλυσεν, καὶ ἀπέδραµεν τὸ δαιµόνιον ἄνω εἰς τὰ µέρη Αἰγύπτου, καὶ βαδίσας 

Ραφαηλ συνεπόδισεν αὐτὸν ἐκεῖ καὶ ἐπέδησεν παραχρῆµα. 4 καὶ ἐξῆλθον καὶ ἀπέκλεισαν τὴν θύραν 

τοῦ ταµιείου. καὶ ἠγέρθη Τωβιας ἀπὸ τῆς κλίνης καὶ εἶπεν αὐτῇ Ἀδελφή, ἀνάστηθι, προσευξώµεθα 

καὶ δεηθῶµεν τοῦ κυρίου ἡµῶν, ὅπως ποιήσῃ ἐφ� ἡµᾶς ἔλεος καὶ σωτηρίαν. 5 καὶ ἀνέστη, καὶ 

ἤρξαντο προσεύχεσθαι καὶ δεηθῆναι ὅπως γένηται αὐτοῖς σωτηρία, καὶ ἤρξατο λέγειν Εὐλογητὸς εἶ, ὁ 

θεὸς τῶν πατέρων ἡµῶν, καὶ εὐλογητὸν τὸ ὄνοµά σου εἰς πάντας τοὺς αἰῶνας τῆς γενεᾶς· 

εὐλογησάτωσάν σε οἱ οὐρανοὶ καὶ πᾶσα ἡ κτίσις σου εἰς πάντας τοὺς αἰῶνας. 6 σὺ ἐποίησας τὸν 

Αδαµ καὶ ἐποίησας αὐτῷ βοηθὸν στήριγµα Ευαν τὴν γυναῖκα αὐτοῦ, καὶ ἐξ ἀµφοτέρων ἐγενήθη τὸ 

σπέρµα τῶν ἀνθρώπων· καὶ σὺ εἶπας ὅτι Οὐ καλὸν εἶναι τὸν ἄνθρωπον µόνον, ποιήσωµεν αὐτῷ 

βοηθὸν ὅµοιον αὐτῷ. 7 καὶ νῦν οὐχὶ διὰ πορνείαν ἐγὼ λαµβάνω τὴν ἀδελφήν µου ταύτην, ἀλλ� ἐπ� 

ἀληθείας· ἐπίταξον ἐλεῆσαί µε καὶ αὐτὴν καὶ συγκαταγηρᾶσαι κοινῶς. 8 καὶ εἶπαν µεθ� ἑαυτῶν 

Αµην αµην. 9 καὶ ἐκοιµήθησαν τὴν νύκτα. 10 Καὶ ἀναστὰς Ραγουηλ ἐκάλεσεν τοὺς οἰκέτας µεθ� 

ἑαυτοῦ, καὶ ᾤχοντο καὶ ὤρυξαν τάφον· εἶπεν γάρ Μήποτε ἀποθάνῃ καὶ γενώµεθα κατάγελως καὶ 

ὀνειδισµός. 11 καὶ ὅτε συνετέλεσαν ὀρύσσοντες τὸν τάφον, ἦλθεν Ραγουηλ εἰς τὸν οἶκον καὶ ἐκάλεσεν 

τὴν γυναῖκα αὐτοῦ 12 καὶ εἶπεν Ἀπόστειλον µίαν τῶν παιδισκῶν καὶ εἰσελθοῦσα ἰδέτω εἰ ζῇ· καὶ εἰ 

τέθνηκεν, ὅπως ἂν θάψωµεν αὐτόν, ὅπως µηδεὶς γνῷ. 13 καὶ ἀπέστειλαν τὴν παιδίσκην καὶ ἧψαν τὸν 

λύχνον καὶ ἤνοιξαν τὴν θύραν, καὶ εἰσῆλθεν καὶ εὗρεν αὐτοὺς καθεύδοντας καὶ ὑπνοῦντας κοινῶς. 14 

καὶ ἐξελθοῦσα ἡ παιδίσκη ὑπέδειξεν αὐτοῖς ὅτι ζῇ καὶ οὐδὲν κακόν ἐστιν. 15 καὶ εὐλόγησαν τὸν θεὸν 

τοῦ οὐρανοῦ καὶ εἶπαν Εὐλογητὸς εἶ, θεέ, ἐν πάσῃ εὐλογίᾳ καθαρᾷ· εὐλογείτωσάν σε εἰς πάντας τοὺς 

αἰῶνας. 16 καὶ εὐλογητὸς εἶ ὅτι εὔφρανάς µε, καὶ οὐκ ἐγένετο καθὼς ὑπενόουν, ἀλλὰ κατὰ τὸ πολὺ 

ἔλεός σου ἐποίησας µεθ� ἡµῶν. 17 καὶ εὐλογητὸς εἶ ὅτι ἠλέησας δύο µονογενεῖς· ποίησον αὐτοῖς, 

δέσποτα, ἔλεος καὶ σωτηρίαν καὶ συντέλεσον τὴν ζωὴν αὐτῶν µετ� εὐφροσύνης καὶ ἐλέου. 18 τότε 

εἶπεν τοῖς οἰκέταις αὐτοῦ χῶσαι τὸν τάφον πρὸ τοῦ ὄρθρον γενέσθαι. 19 Καὶ τῇ γυναικὶ εἶπεν ποιῆσαι 

ἄρτους πολλούς· καὶ εἰς τὸ βουκόλιον βαδίσας ἤγαγεν βόας δύο καὶ κριοὺς τέσσαρας καὶ εἶπεν 

συντελεῖν αὐτούς, καὶ ἤρξαντο παρασκευάζειν. 20 καὶ ἐκάλεσεν Τωβιαν καὶ εἶπεν αὐτῷ ∆έκα 

τεσσάρων ἡµερῶν οὐ µὴ κινηθῇς ἐντεῦθεν, ἀλλ� αὐτοῦ µενεῖς ἔσθων καὶ πίνων παρ� ἐµοὶ καὶ 

εὐφρανεῖς τὴν ψυχὴν τῆς θυγατρός µου τὴν κατωδυνωµένην· 21 καὶ ὅσα µοι ὑπάρχει, λάµβανε 

αὐτόθεν τὸ ἥµισυ καὶ ὕπαγε ὑγιαίνων πρὸς τὸν πατέρα σου· καὶ τὸ ἄλλο ἥµισυ, ὅταν ἀποθάνω ἐγώ 

τε καὶ ἡ γυνή µου, ὑµέτερόν ἐστιν. θάρσει, παιδίον, ἐγώ σου ὁ πατὴρ καὶ Εδνα ἡ µήτηρ σου, καὶ 

παρὰ σοῦ ἐσµεν ἡµεῖς καὶ τῆς ἀδελφῆς σου ἀπὸ τοῦ νῦν εἰς τὸν αἰῶνα· θάρσει, παιδίον.  

Tob S 9:1Tob S 9:1Tob S 9:1Tob S 9:1    

Τότε ἐκάλεσεν Τωβιας Ραφαηλ καὶ εἶπεν αὐτῷ 2 Αζαρια ἄδελφε, παράλαβε µετὰ σεαυτοῦ τέσσαρας 

οἰκέτας καὶ καµήλους δύο καὶ πορεύθητι εἰς Ῥάγας καὶ ἧκε παρὰ Γαβαήλῳ καὶ δὸς αὐτῷ τὸ 

χειρόγραφον καὶ κόµισαι τὸ ἀργύριον καὶ παράλαβε αὐτὸν µετὰ σοῦ εἰς τοὺς γάµους· 34 σὺ γὰρ 

γινώσκεις ὅτι ἔσται ἀριθµῶν ὁ πατὴρ τὰς ἡµέρας, καὶ ἐὰν χρονίσω ἡµέραν µίαν, λυπήσω αὐτὸν λίαν· 

καὶ θεωρεῖς τί ὤµοσεν Ραγουηλ, καὶ οὐ δύναµαι παραβῆναι τὸν ὅρκον αὐτοῦ. 5 καὶ ἐπορεύθη Ραφαηλ 

καὶ οἱ τέσσαρες οἰκέται καὶ αἱ δύο κάµηλοι εἰς Ῥάγας τῆς Μηδίας καὶ ηὐλίσθησαν παρὰ Γαβαήλῳ· 

καὶ ἔδωκεν αὐτῷ τὸ χειρόγραφον αὐτοῦ καὶ ὑπέδειξεν αὐτῷ περὶ Τωβιου τοῦ υἱοῦ Τωβιθ ὅτι ἔλαβεν 

γυναῖκα καὶ ὅτι καλεῖ αὐτὸν εἰς τὸν γάµον. καὶ ἀναστὰς παρηρίθµησεν αὐτῷ τὰ θυλάκια σὺν ταῖς 

σφραγῖσιν, καὶ συνέθηκαν αὐτά. 6 καὶ ὤρθρισαν κοινῶς καὶ εἰσῆλθον εἰς τὸν γάµον. καὶ εἰσῆλθον εἰς 

τὰ Ραγουηλ καὶ εὗρον Τωβιαν ἀνακείµενον, καὶ ἀνεπήδησεν καὶ ἠσπάσατο αὐτόν, καὶ ἔκλαυσεν καὶ 

εὐλόγησεν αὐτὸν καὶ εἶπεν αὐτῷ Καλὲ καὶ ἀγαθέ, ἀνδρὸς καλοῦ καὶ ἀγαθοῦ, δικαίου καὶ ἐλεηµοποιοῦ, 

δῴη σοι κύριος εὐλογίαν οὐρανοῦ καὶ τῇ γυναικί σου καὶ τῷ πατρί σου καὶ τῇ µητρὶ τῆς γυναικός σου· 

εὐλογητὸς ὁ θεός, ὅτι εἶδον Τωβιν τὸν ἀνεψιόν µου ὅµοιον αὐτῷ.  

Tob S 10:1Tob S 10:1Tob S 10:1Tob S 10:1    

Ἑκάστην δὲ ἡµέραν ἐξ ἡµέρας ἐλογίζετο Τωβιθ τὰς ἡµέρας ἐν πόσαις πορεύσεται καὶ ἐν πόσαις 

ἐπιστρέψει· καὶ ὅτε συνετελέσθησαν αἱ ἡµέραι καὶ ὁ υἱὸς αὐτοῦ οὐ παρῆν, 2 εἶπεν Μήποτε κατεσχέθη 

ἐκεῖ; ἢ µήποτε ἀπέθανεν ὁ Γαβαηλ καὶ οὐδεὶς αὐτῷ δίδωσιν τὸ ἀργύριον; 3 καὶ ἤρξατο λυπεῖσθαι. 4 

καὶ Αννα ἡ γυνὴ αὐτοῦ λέγει Ἀπώλετο τὸ παιδίον µου καὶ οὐκέτι ὑπάρχει ἐν τοῖς ζῶσιν· καὶ ἤρξατο 

κλαίειν καὶ θρηνεῖν περὶ τοῦ υἱοῦ αὐτῆς καὶ εἶπεν 5 Οὐαί µοι, τέκνον, ὅτι ἀφῆκά σε πορευθῆναι, τὸ 

φῶς τῶν ὀφθαλµῶν µου. 6 καὶ Τωβιθ ἔλεγεν αὐτῇ Σίγα, µὴ λόγον ἔχε, ἀδελφή, ὑγιαίνει· καὶ µάλα 

περισπασµὸς αὐτοῖς ἐγένετο ἐκεῖ, καὶ ὁ ἄνθρωπος ὁ πορευθεὶς µετ� αὐτοῦ πιστός ἐστιν καὶ εἷς τῶν 

ἀδελφῶν ἡµῶν· µὴ λυποῦ περὶ αὐτοῦ, ἀδελφή, ἤδη παρέσται. 7 καὶ εἶπεν αὐτῷ Σίγα ἀπ� ἐµοῦ καὶ 

µή µε πλάνα· ἀπώλετο τὸ παιδίον µου. καὶ ἐκπηδήσασα περιεβλέπετο τὴν ὁδόν, ᾗ ᾤχετο ὁ υἱὸς 

αὐτῆς, καθ� ἡµέραν καὶ οὐκ ἐπείθετο οὐδενί, καὶ ὅτε ἔδυ ὁ ἥλιος, εἰσπορευοµένη ἐθρήνει καὶ ἔκλαιεν 

τὴν νύκτα ὅλην καὶ οὐκ εἶχεν ὕπνον. 8 Καὶ ὅτε συνετελέσθησαν αἱ δέκα τέσσαρες ἡµέραι τοῦ γάµου, 

ἃς ὤµοσεν Ραγουηλ ποιῆσαι τῇ θυγατρὶ αὐτοῦ, εἰσῆλθεν πρὸς αὐτὸν Τωβιας καὶ εἶπεν Ἐξαπόστειλόν 

µε, γινώσκω γὰρ ἐγὼ ὅτι ὁ πατήρ µου καὶ ἡ µήτηρ µου οὐ πιστεύουσιν ὅτι ὄψονταί µε ἔτι· καὶ νῦν 

ἀξιῶ σε, πάτερ, ὅπως ἐξαποστείλῃς µε καὶ πορευθῶ πρὸς τὸν πατέρα µου· ἤδη ὑπέδειξά σοι ὡς ἀφῆκα 

αὐτόν. 9 καὶ εἶπεν Ραγουηλ τῷ Τωβια Μεῖνον, παιδίον, µεῖνον µετ� ἐµοῦ, καὶ ἐγὼ ἀποστέλλω 

ἀγγέλους πρὸς Τωβιν τὸν πατέρα σου καὶ ὑποδείξουσιν αὐτῷ περὶ σοῦ. καὶ εἶπεν αὐτῷ Μηδαµῶς, 

ἀξιῶ σε ὅπως ἐξαποστείλῃς µε ἐντεῦθεν πρὸς τὸν πατέρα µου. 10 καὶ ἀναστὰς Ραγουηλ παρέδωκεν 

Τωβια Σαρραν τὴν γυναῖκα αὐτοῦ καὶ τὸ ἥµισυ πάντων τῶν ὑπαρχόντων αὐτῷ, παῖδας καὶ 

παιδίσκας, βόας καὶ πρόβατα, ὄνους καὶ καµήλους, ἱµατισµὸν καὶ ἀργύριον καὶ σκεύη· 11 καὶ 

ἐξαπέστειλεν αὐτοὺς ὑγιαίνοντας καὶ ἠσπάσατο αὐτὸν καὶ εἶπεν αὐτῷ Ὑγίαινε, παιδίον, ὑγιαίνων 

ὕπαγε· ὁ κύριος τοῦ οὐρανοῦ εὐοδώσαι ὑµᾶς καὶ Σαρραν τὴν γυναῖκά σου, καὶ ἴδοιµι ὑµῶν παιδία πρὸ 

τοῦ ἀποθανεῖν µε. 12 καὶ εἶπεν Σαρρα τῇ θυγατρὶ αὐτοῦ Ὕπαγε πρὸς τὸν πενθερόν σου, ὅτι ἀπὸ τοῦ 

νῦν αὐτοὶ γονεῖς σου ὡς οἱ γεννήσαντές σε· βάδιζε εἰς εἰρήνην, θύγατερ, ἀκούσαιµί σου ἀγαθὴν ἀκοήν, 

ἕως ζῶ. καὶ ἀπασπασάµενος ἀπέλυσεν αὐτούς. 13 καὶ Εδνα λέγει Τωβια Τέκνον καὶ ἄδελφε 

ἠγαπηµένε, ἀποκαταστήσαι σε κύριος καὶ ἴδοιµί σου τέκνα, ἕως ζῶ, καὶ Σαρρας τῆς θυγατρός µου 

πρὸ τοῦ µε ἀποθανεῖν· ἐνώπιον τοῦ κυρίου παρατίθεµαί σοι τὴν θυγατέρα µου ἐν παραθήκῃ, µὴ 

λυπήσῃς αὐτὴν πάσας τὰς ἡµέρας τῆς ζωῆς σου· παιδίον, εἰς εἰρήνην· ἀπὸ τοῦ νῦν ἐγώ σου µήτηρ καὶ 

Σαρρα ἀδελφή, εὐοδωθείηµεν πάντες ἐν τῷ αὐτῷ πάσας τὰς ἡµέρας ἐν τῇ ζωῇ ἡµῶν. καὶ 

κατεφίλησεν ἀµφοτέρους καὶ ἀπέστειλεν ὑγιαίνοντας. 14 καὶ ἀπῆλθεν Τωβιας ἀπὸ Ραγουηλ ὑγιαίνων 

καὶ χαίρων καὶ εὐλογῶν τῷ κυρίῳ τοῦ οὐρανοῦ καὶ τῆς γῆς, τῷ βασιλεῖ τῶν πάντων, ὅτι εὐόδωκεν 

τὴν ὁδὸν αὐτοῦ. καὶ εἶπεν αὐτῷ Εὐοδώθη σοι τιµᾶν αὐτοὺς πάσας τὰς ἡµέρας τῆς ζωῆς αὐτῶν.  

Tob S 11:1Tob S 11:1Tob S 11:1Tob S 11:1    

Καὶ ὡς ἤγγισαν εἰς Κασεριν, ἥ ἐστιν κατέναντι Νινευη, εἶπεν Ραφαηλ 2 Σὺ γινώσκεις πῶς 

ἀφήκαµεν τὸν πατέρα σου· 3 προδράµωµεν τῆς γυναικός σου καὶ ἑτοιµάσωµεν τὴν οἰκίαν, ἐν ᾧ 

ἔρχονται. 4 καὶ ἐπορεύθησαν ἀµφότεροι κοινῶς, καὶ εἶπεν αὐτῷ Λαβὲ µετὰ χεῖρας τὴν χολήν. καὶ 

συνῆλθεν αὐτοῖς ὁ κύων ἐκ τῶν ὀπίσω αὐτοῦ καὶ Τωβια. 5 καὶ Αννα ἐκάθητο περιβλεποµένη τὴν 

ὁδὸν τοῦ υἱοῦ αὐτῆς· 6 καὶ προσενόησεν αὐτὸν ἐρχόµενον καὶ εἶπεν τῷ πατρὶ αὐτοῦ Ἰδοὺ ὁ υἱός σου 

ἔρχεται καὶ ὁ ἄνθρωπος ὁ πορευθεὶς µετ� αὐτοῦ. 7 καὶ Ραφαηλ εἶπεν Τωβια πρὸ τοῦ ἐγγίσαι αὐτὸν 

πρὸς τὸν πατέρα Ἐπίσταµαι ὅτι οἱ ὀφθαλµοὶ αὐτοῦ ἀνεῳχθήσονται· 8 ἔµπλασον τὴν χολὴν τοῦ 

ἰχθύος εἰς τοὺς ὀφθαλµοὺς αὐτοῦ, καὶ ἀποστύψει τὸ φάρµακον καὶ ἀπολεπίσει τὰ λευκώµατα ἀπὸ τῶν 

ὀφθαλµῶν αὐτοῦ, καὶ ἀναβλέψει ὁ πατήρ σου καὶ ὄψεται τὸ φῶς. 9 καὶ ἀνέδραµεν [Αννα] καὶ 

ἐπέπεσεν ἐπὶ τὸν τράχηλον τοῦ υἱοῦ αὐτῆς καὶ εἶπεν αὐτῷ Εἶδόν σε, παιδίον· ἀπὸ τοῦ νῦν 

ἀποθανοῦµαι. καὶ ἔκλαυσεν. 10 καὶ ἀνέστη Τωβις καὶ προσέκοπτεν τοῖς ποσὶν καὶ ἐξῆλθεν τὴν θύραν 

τῆς αὐλῆς, 11 καὶ ἐβάδισεν Τωβιας πρὸς αὐτόν, καὶ ἡ χολὴ τοῦ ἰχθύος ἐν τῇ χειρὶ αὐτοῦ, καὶ 

ἐνεφύσησεν εἰς τοὺς ὀφθαλµοὺς αὐτοῦ καὶ ἐλάβετο αὐτοῦ καὶ εἶπεν Θάρσει, πάτερ· καὶ ἐπέβαλεν τὸ 

φάρµακον ἐπ� αὐτὸν καὶ ἐπέδωκεν. 12 καὶ ἀπελέπισεν ἑκατέραις ταῖς χερσὶν αὐτοῦ ἀπὸ τῶν κανθῶν 

τῶν ὀφθαλµῶν αὐτοῦ. 13 καὶ ἔπεσεν ἐπὶ τὸν τράχηλον αὐτοῦ καὶ ἔκλαυσεν καὶ εἶπεν αὐτῷ Εἶδόν σε, 

τέκνον τὸ φῶς τῶν ὀφθαλµῶν µου. 14 καὶ εἶπεν Εὐλογητὸς ὁ θεός, καὶ εὐλογητὸν τὸ ὄνοµα τὸ µέγα 

αὐτοῦ, καὶ εὐλογηµένοι πάντες οἱ ἄγγελοι οἱ ἅγιοι αὐτοῦ· γένοιτο τὸ ὄνοµα τὸ µέγα αὐτοῦ ἐφ� ἡµᾶς, 

καὶ εὐλογητοὶ πάντες οἱ ἄγγελοι εἰς πάντας τοὺς αἰῶνας· ὅτι αὐτὸς ἐµαστίγωσέν µε, καὶ ἰδοὺ βλέπω 

Τωβιαν τὸν υἱόν µου. 15 καὶ εἰσῆλθεν Τωβιας χαίρων καὶ εὐλογῶν τὸν θεὸν ἐν ὅλῳ τῷ στόµατι 

αὐτοῦ, καὶ ἐπέδειξεν Τωβιας τῷ πατρὶ αὐτοῦ ὅτι εὐοδώθη ἡ ὁδὸς αὐτοῦ, καὶ ὅτι ἐνήνοχεν ἀργύριον, 

καὶ ὡς ἔλαβεν Σαρραν τὴν θυγατέρα Ραγουηλ γυναῖκα, καὶ ὅτι ἰδοὺ παραγίνεται καὶ ἔστιν σύνεγγυς 

τῆς πύλης Νινευη. 16 Καὶ ἐξῆλθεν [Τωβιθ] εἰς ἀπάντησιν τῆς νύµφης αὐτοῦ χαίρων καὶ εὐλογῶν τὸν 

θεὸν πρὸς τὴν πύλην Νινευη· καὶ ἰδόντες αὐτὸν οἱ ἐν Νινευη πορευόµενον καὶ διαβαίνοντα αὐτὸν πάσῃ 

τῇ ἰσχύι αὐτοῦ καὶ ὑπὸ µηδενὸς χειραγωγούµενον ἐθαύµασαν, καὶ Τωβιθ ἐξωµολογεῖτο ἐναντίον 

αὐτῶν ὅτι ἠλέησεν αὐτὸν ὁ θεὸς καὶ ὅτι ἤνοιξεν τοὺς ὀφθαλµοὺς αὐτοῦ. 17 καὶ ἤγγισεν Τωβιθ Σαρρα 

τῇ γυναικὶ Τωβια τοῦ υἱοῦ αὐτοῦ καὶ εὐλόγησεν αὐτὴν καὶ εἶπεν αὐτῇ Εἰσέλθοις ὑγιαίνουσα, 

θύγατερ, καὶ εὐλογητὸς ὁ θεός σου, ὃς ἤγαγέν σε πρὸς ἡµᾶς, θύγατερ· καὶ εὐλογηµένος ὁ πατήρ σου, 

καὶ εὐλογηµένος Τωβιας ὁ υἱός µου, καὶ εὐλογηµένη σύ, θύγατερ· εἴσελθε εἰς τὴν οἰκίαν σου 

ὑγιαίνουσα ἐν εὐλογίᾳ καὶ χαρᾷ, εἴσελθε, θύγατερ. 18 ἐν τῇ ἡµέρᾳ ταύτῃ ἐγένετο χαρὰ πᾶσιν τοῖς 

Ιουδαίοις τοῖς οὖσιν ἐν Νινευη. 19 καὶ παρεγένοντο Αχικαρ καὶ Ναβαδ οἱ ἐξάδελφοι αὐτοῦ χαίροντες 

πρὸς Τωβιν.  

Tob S 12:1Tob S 12:1Tob S 12:1Tob S 12:1    

Καὶ ὅτε ἐπετελέσθη ὁ γάµος, ἐκάλεσεν Τωβιθ Τωβιαν τὸν υἱὸν αὐτοῦ καὶ εἶπεν αὐτῷ Παιδίον, ὅρα 

δοῦναι τὸν µισθὸν τῷ ἀνθρώπῳ τῷ πορευθέντι µετὰ σοῦ [καὶ] προσθεῖναι αὐτῷ εἰς τὸν µισθόν. 2 καὶ 

εἶπεν αὐτῷ Πάτερ, πόσον αὐτῷ δώσω τὸν µισθόν; οὐ βλάπτοµαι διδοὺς αὐτῷ τὸ ἥµισυ τῶν 

ὑπαρχόντων, ὧν ἐνήνοχεν µετ� ἐµοῦ. 3 ἐµὲ ἀγείοχεν ὑγιαίνοντα καὶ τὴν γυναῖκά µου ἐθεράπευσεν καὶ 

τὸ ἀργύριον ἤνεγκεν µετ� ἐµοῦ καὶ σὲ ἐθεράπευσεν· πόσον αὐτῷ ἔτι δῶ µισθόν; 4 καὶ εἶπεν αὐτῷ 

Τωβις ∆ικαιοῦται αὐτῷ, παιδίον, λαβεῖν τὸ ἥµισυ πάντων, ὧν ἔχων ἦλθεν. 5 καὶ ἐκάλεσεν αὐτὸν καὶ 

εἶπεν Λαβὲ τὸ ἥµισυ πάντων, ὧν ἔχων ἦλθες, εἰς τὸν µισθόν σου καὶ ὕπαγε ὑγιαίνων. 6 Τότε 

ἐκάλεσεν τοὺς δύο κρυπτῶς καὶ εἶπεν αὐτοῖς Τὸν θεὸν εὐλογεῖτε καὶ αὐτῷ ἐξοµολογεῖσθε ἐνώπιον 

πάντων τῶν ζώντων ἃ ἐποίησεν µεθ� ὑµῶν ἀγαθά, τοῦ εὐλογεῖν καὶ ὑµνεῖν τὸ ὄνοµα αὐτοῦ· τοὺς 

λόγους τοῦ θεοῦ ὑποδείκνυτε πᾶσιν ἀνθρώποις ἐντίµως καὶ µὴ ὀκνεῖτε ἐξοµολογεῖσθαι αὐτῷ. 7 

µυστήριον βασιλέως κρύπτειν καλόν, τὰ δὲ ἔργα τοῦ θεοῦ ἀνακαλύπτειν καὶ ἐξοµολογεῖσθαι ἐντίµως. 

τὸ ἀγαθὸν ποιεῖτε, καὶ κακὸν οὐχ εὑρήσει ὑµᾶς. 8 ἀγαθὸν προσευχὴ µετὰ ἀληθείας καὶ ἐλεηµοσύνη 

µετὰ δικαιοσύνης µᾶλλον ἢ πλοῦτος µετὰ ἀδικίας· καλὸν ποιῆσαι ἐλεηµοσύνην µᾶλλον ἢ θησαυρίσαι 

χρυσίον. 9 ἐλεηµοσύνη ἐκ θανάτου ῥύεται, καὶ αὐτὴ ἀποκαθαίρει πᾶσαν ἁµαρτίαν· οἱ ποιοῦντες 

ἐλεηµοσύνην χορτασθήσονται ζωῆς· 10 οἱ ποιοῦντες ἁµαρτίαν καὶ ἀδικίαν πολέµιοί εἰσιν τῆς ἑαυτῶν 

ψυχῆς. 11 πᾶσαν τὴν ἀλήθειαν ὑµῖν ὑποδείξω καὶ οὐ µὴ κρύψω ἀφ�  ὑµῶν πᾶν ῥῆµα· ἤδη ὑµῖν 

ὑπέδειξα καὶ εἶπον Μυστήριον βασιλέως καλὸν κρύψαι καὶ τὰ ἔργα τοῦ θεοῦ ἀνακαλύπτειν ἐνδόξως. 

12 καὶ νῦν ὅτε προσηύξω καὶ Σαρρα, ἐγὼ προσήγαγον τὸ µνηµόσυνον τῆς προσευχῆς ὑµῶν ἐνώπιον 

τῆς δόξης κυρίου· καὶ ὅτε ἔθαπτες τοὺς νεκρούς, ὡσαύτως· 13 καὶ ὅτε οὐκ ὤκνησας ἀναστῆναι καὶ 

καταλιπεῖν σου τὸ ἄριστον καὶ ᾤχου καὶ περιέστειλες τὸν νεκρόν, τότε ἀπέσταλµαι ἐπὶ σὲ πειράσαι 

σε. 14 καὶ ἅµα ἀπέσταλκέν µε ὁ θεὸς ἰάσασθαί [σε] καὶ Σαρραν τὴν νύµφην σου. 15 ἐγώ εἰµι 

Ραφαηλ, εἷς τῶν ἑπτὰ ἀγγέλων, οἳ παρεστήκασιν καὶ εἰσπορεύονται ἐνώπιον τῆς δόξης κυρίου. 16 

Καὶ ἐταράχθησαν οἱ δύο καὶ ἔπεσαν ἐπὶ πρόσωπον αὐτῶν καὶ ἐφοβήθησαν. 17 καὶ εἶπεν αὐτοῖς Μὴ 

φοβεῖσθε, εἰρήνη ὑµῖν· τὸν θεὸν εὐλογεῖτε εἰς πάντα τὸν αἰῶνα. 18 ἐγὼ ὅτε ἤµην µεθ� ὑµῶν, οὐχὶ τῇ 

ἐµῇ χάριτι ἤµην µεθ� ὑµῶν. ἀλλὰ τῇ θελήσει τοῦ θεοῦ· αὐτὸν εὐλογεῖτε κατὰ πάσας τὰς ἡµέρας, 

αὐτῷ ὑµνεῖτε. 19 καὶ ἐθεωρεῖτέ µε ὅτι οὐκ ἔφαγον οὐθέν, ἀλλὰ ὅρασις ὑµῖν ἐθεωρεῖτο. 20 καὶ νῦν 

εὐλογεῖτε ἐπὶ τῆς γῆς κύριον καὶ ἐξοµολογεῖσθε τῷ θεῷ. ἰδοὺ ἐγὼ ἀναβαίνω πρὸς τὸν ἀποστείλαντά 

µε. γράψατε πάντα ταῦτα τὰ συµβάντα ὑµῖν. καὶ ἀνέβη. 21 καὶ ἀνέστησαν· καὶ οὐκέτι ἠδύναντο 

ἰδεῖν αὐτόν. 22 καὶ ηὐλόγουν καὶ ὕµνουν τὸν θεὸν καὶ ἐξωµολογοῦντο αὐτῷ ἐπὶ τὰ ἔργα αὐτοῦ τὰ 

µεγάλα ταῦτα, ὡς ὤφθη αὐτοῖς ἄγγελος θεοῦ.  

Tob S 13:1Tob S 13:1Tob S 13:1Tob S 13:1    

Καὶ εἶπεν 2 Εὐλογητὸς ὁ θεὸς ὁ ζῶν εἰς τὸν αἰῶνα καὶ ἡ βασιλεία αὐτοῦ, ὅτι αὐτὸς µαστιγοῖ καὶ 

ἐλεᾷ, κατάγει ἕως ᾅδου κατωτάτω τῆς γῆς, καὶ αὐτὸς ἀνάγει ἐκ τῆς ἀπωλείας τῆς µεγάλης, καὶ οὐκ 

ἔστιν οὐδέν, ὃ ἐκφεύξεται τὴν χεῖρα αὐτοῦ. 3 ἐξοµολογεῖσθε αὐτῷ, οἱ υἱοὶ Ισραηλ, ἐνώπιον τῶν 

ἐθνῶν, ὅτι αὐτὸς διέσπειρεν ὑµᾶς ἐν αὐτοῖς· 4 καὶ ἐκεῖ ὑπέδειξεν ὑµῖν τὴν µεγαλωσύνην αὐτοῦ, καὶ 

ὑψοῦτε αὐτὸν ἐνώπιον παντὸς ζῶντος, καθότι αὐτὸς ἡµῶν κύριός ἐστιν, καὶ αὐτὸς θεὸς ἡµῶν καὶ 

αὐτὸς πατὴρ ἡµῶν καὶ αὐτὸς θεὸς εἰς πάντας τοὺς αἰῶνας. 5 µαστιγώσει ὑµᾶς ἐπὶ ταῖς ἀδικίαις ὑµῶν 

καὶ πάντας ὑµᾶς ἐλεήσει ἐκ πάντων τῶν ἐθνῶν, ὅπου ἂν διασκορπισθῆτε ἐν αὐτοῖς. 6 ὅταν 

ἐπιστρέψητε πρὸς αὐτὸν ἐν ὅλῃ τῇ καρδίᾳ ὑµῶν καὶ ἐν ὅλῃ τῇ ψυχῇ ὑµῶν ποιῆσαι ἐνώπιον αὐτοῦ 

ἀλήθειαν, τότε ἐπιστρέψει πρὸς ὑµᾶς καὶ οὐ µὴ κρύψῃ τὸ πρόσωπον αὐτοῦ ἀφ�  ὑµῶν οὐκέτι. 7 καὶ 

νῦν θεάσασθε ἃ ἐποίησεν µεθ� ὑµῶν, καὶ ἐξοµολογήσασθε αὐτῷ ἐν ὅλῳ τῷ στόµατι ὑµῶν· καὶ 

εὐλογήσατε τὸν κύριον τῆς δικαιοσύνης καὶ ὑψώσατε τὸν βασιλέα τῶν αἰώνων. � 11 καὶ πάλιν ἡ 

σκηνή σου οἰκοδοµηθήσεταί σοι µετὰ χαρᾶς. 12 καὶ εὐφράναι ἐν σοὶ πάντας τοὺς αἰχµαλώτους καὶ 

ἀγαπήσαι ἐν σοὶ πάντας τοὺς ταλαιπώρους εἰς πάσας τὰς γενεὰς τοῦ αἰῶνος. 13 φῶς λαµπρὸν λάµψει 

εἰς πάντα τὰ πέρατα τῆς γῆς· ἔθνη πολλὰ µακρόθεν [ἥξει σοι] καὶ κάτοικοι πάντων τῶν ἐσχάτων 

τῆς γῆς πρὸς τὸ ὄνοµα τὸ ἅγιόν σου καὶ τὰ δῶρα αὐτῶν ἐν ταῖς χερσὶν αὐτῶν ἔχοντες τῷ βασιλεῖ τοῦ 

οὐρανοῦ· γενεαὶ γενεῶν δώσουσιν ἐν σοὶ ἀγαλλίαµα, καὶ ὄνοµα τῆς ἐκλεκτῆς εἰς τὰς γενεὰς τοῦ 

αἰῶνος. 14 ἐπικατάρατοι πάντες, οἳ ἐροῦσιν λόγον σκληρόν, ἐπικατάρατοι ἔσονται πάντες οἱ 

καθαιροῦντές σε καὶ κατασπῶντες τὰ τείχη σου καὶ πάντες οἱ ἀνατρέποντες τοὺς πύργους σου καὶ 

ἐµπυρίζοντες τὰς οἰκήσεις σου· καὶ εὐλογητοὶ ἔσονται πάντες εἰς τὸν αἰῶνα οἱ φοβούµενοί σε. 15 τότε 

πορεύθητι καὶ ἀγαλλίασαι πρὸς τοὺς υἱοὺς τῶν δικαίων, ὅτι πάντες ἐπισυναχθήσονται καὶ 

εὐλογήσουσιν τὸν κύριον τοῦ αἰῶνος. µακάριοι οἱ ἀγαπῶντές σε, καὶ µακάριοι οἳ χαρήσονται ἐπὶ τῇ 

εἰρήνῃ σου· 16 καὶ µακάριοι πάντες οἱ ἄνθρωποι, οἳ ἐπὶ σοὶ λυπηθήσονται ἐπὶ πάσαις ταῖς µάστιξίν 

σου, ὅτι ἐν σοὶ χαρήσονται καὶ ὄψονται πᾶσαν τὴν χαράν σου εἰς τὸν αἰῶνα. ἡ ψυχή µου, εὐλόγει τὸν 

κύριον τὸν βασιλέα τὸν µέγαν. 17 ὅτι Ιερουσαληµ οἰκοδοµηθήσεται, τῇ πόλει οἶκος αὐτοῦ εἰς πάντας 

τοὺς αἰῶνας. µακάριος ἔσοµαι, ἂν γένηται τὸ κατάλειµµα τοῦ σπέρµατός µου ἰδεῖν τὴν δόξαν σου καὶ 

ἐξοµολογήσασθαι τῷ βασιλεῖ τοῦ οὐρανοῦ. καὶ αἱ θύραι Ιερουσαληµ σαπφείρῳ καὶ σµαράγδῳ 

οἰκοδοµηθήσονται καὶ λίθῳ τιµίῳ πάντα τὰ τείχη σου· οἱ πύργοι Ιερουσαληµ χρυσίῳ 

οἰκοδοµηθήσονται καὶ οἱ προµαχῶνες αὐτῶν χρυσίῳ καθαρῷ· αἱ πλατεῖαι Ιερουσαληµ ἄνθρακι 

ψηφολογηθήσονται καὶ λίθῳ Σουφιρ. 18 καὶ αἱ θύραι Ιερουσαληµ ᾠδὰς ἀγαλλιάµατος ἐροῦσιν, καὶ 

πᾶσαι αἱ οἰκίαι αὐτῆς ἐροῦσιν Αλληλουια, εὐλογητὸς ὁ θεὸς τοῦ Ισραηλ· καὶ εὐλογητοὶ εὐλογήσουσιν 

τὸ ὄνοµα τὸ ἅγιον εἰς τὸν αἰῶνα καὶ ἔτι.  

Tob S 14:1Tob S 14:1Tob S 14:1Tob S 14:1    

καὶ συνετελέσθησαν οἱ λόγοι τῆς ἐξοµολογήσεως Τωβιθ. 2 Καὶ ἀπέθανεν ἐν εἰρήνῃ ἐτῶν ἑκατὸν 

δώδεκα καὶ ἐτάφη ἐνδόξως ἐν Νινευη. καὶ ἑξήκοντα δύο ἐτῶν ἦν, ὅτε ἐγένετο ἀνάπειρος τοῖς 

ὀφθαλµοῖς, καὶ µετὰ τὸ ἀναβλέψαι αὐτὸν ἔζησεν ἐν ἀγαθοῖς καὶ ἐλεηµοσύνας ἐποίησεν· καὶ ἔτι 

προσέθετο εὐλογεῖν τὸν θεὸν καὶ ἐξοµολογεῖσθαι τὴν µεγαλωσύνην τοῦ θεοῦ. 3 καὶ ὅτε ἀπέθνῃσκεν, 

ἐκάλεσεν Τωβιαν τὸν υἱὸν αὐτοῦ καὶ ἐνετείλατο αὐτῷ λέγων Παιδίον, ἀπάγαγε τὰ παιδία σου 4 καὶ 

ἀπότρεχε εἰς Μηδίαν, ὅτι πιστεύω ἐγὼ τῷ ῥήµατι τοῦ θεοῦ ἐπὶ Νινευη, ἃ ἐλάλησεν Ναουµ, ὅτι 

πάντα ἔσται καὶ ἀπαντήσει ἐπὶ Αθουρ καὶ Νινευη, καὶ ὅσα ἐλάλησαν οἱ προφῆται τοῦ Ισραηλ, οὓς 

ἀπέστειλεν ὁ θεός, πάντα ἀπαντήσει, καὶ οὐ µηθὲν ἐλαττονωθῇ ἐκ πάντων τῶν ῥηµάτων, καὶ πάντα 

συµβήσεται τοῖς καιροῖς αὐτῶν, καὶ ἐν τῇ Μηδίᾳ ἔσται σωτηρία µᾶλλον ἤπερ ἐν Ἀσσυρίοις καὶ ἐν 

Βαβυλῶνι· διὸ γινώσκω ἐγὼ καὶ πιστεύω ὅτι πάντα, ἃ εἶπεν ὁ θεός, συντελεσθήσεται καὶ ἔσται, καὶ 

οὐ µὴ διαπέσῃ ῥῆµα ἐκ τῶν λόγων· καὶ οἱ ἀδελφοὶ ἡµῶν οἱ κατοικοῦντες ἐν τῇ γῇ Ισραηλ πάντες 

διασκορπισθήσονται καὶ αἰχµαλωτισθήσονται ἐκ τῆς γῆς τῆς ἀγαθῆς, καὶ ἔσται πᾶσα ἡ γῆ τοῦ 

Ισραηλ ἔρηµος, καὶ Σαµάρεια καὶ Ιερουσαληµ ἔσται ἔρηµος καὶ ὁ οἶκος τοῦ θεοῦ ἐν λύπῃ καὶ 

καυθήσεται µέχρι χρόνου. 5 καὶ πάλιν ἐλεήσει αὐτοὺς ὁ θεός, καὶ ἐπιστρέψει αὐτοὺς ὁ θεὸς εἰς τὴν 

γῆν τοῦ Ισραηλ, καὶ πάλιν οἰκοδοµήσουσιν τὸν οἶκον, καὶ οὐχ ὡς τὸν πρῶτον, ἕως τοῦ χρόνου, οὗ ἂν 

πληρωθῇ ὁ χρόνος τῶν καιρῶν. καὶ µετὰ ταῦτα ἐπιστρέψουσιν ἐκ τῆς αἰχµαλωσίας αὐτῶν πάντες καὶ 

οἰκοδοµήσουσιν Ιερουσαληµ ἐντίµως, καὶ ὁ οἶκος τοῦ θεοῦ ἐν αὐτῇ οἰκοδοµηθήσεται, καθὼς ἐλάλησαν 

περὶ αὐτῆς οἱ προφῆται τοῦ Ισραηλ. 6 καὶ πάντα τὰ ἔθνη τὰ ἐν ὅλῃ τῇ γῇ, πάντες ἐπιστρέψουσιν καὶ 

φοβηθήσονται τὸν θεὸν ἀληθινῶς, καὶ ἀφήσουσιν πάντες τὰ εἴδωλα αὐτῶν, τοὺς πλανῶντας ψευδῆ 

τὴν πλάνησιν αὐτῶν, καὶ εὐλογήσουσιν τὸν θεὸν τοῦ αἰῶνος ἐν δικαιοσύνῃ. 7 πάντες οἱ υἱοὶ τοῦ 

Ισραηλ οἱ σῳζόµενοι ἐν ταῖς ἡµέραις ἐκείναις µνηµονεύοντες τοῦ θεοῦ ἐν ἀληθείᾳ ἐπισυναχθήσονται 

καὶ ἥξουσιν εἰς Ιερουσαληµ καὶ οἰκήσουσιν τὸν αἰῶνα ἐν τῇ γῇ Αβρααµ µετὰ ἀσφαλείας, καὶ 

παραδοθήσεται αὐτοῖς· καὶ χαρήσονται οἱ ἀγαπῶντες τὸν θεὸν ἐπ� ἀληθείας, καὶ οἱ ποιοῦντες τὴν 

ἁµαρτίαν καὶ τὴν ἀδικίαν ἐκλείψουσιν ἀπὸ πάσης τῆς γῆς. 89 καὶ νῦν, παιδία, ἐγὼ ὑµῖν ἐντέλλοµαι· 

δουλεύσατε τῷ θεῷ ἐν ἀληθείᾳ καὶ ποιήσατε τὸ ἀρεστὸν ἐνώπιον αὐτοῦ, καὶ τοῖς παιδίοις ὑµῶν 

ἐνυποταγήσεται ποιεῖν δικαιοσύνην καὶ ἐλεηµοσύνην καὶ ἵνα ὦσιν µεµνηµένοι τοῦ θεοῦ καὶ εὐλογῶσιν 

τὸ ὄνοµα αὐτοῦ ἐν παντὶ καιρῷ ἐν ἀληθείᾳ καὶ ὅλῃ τῇ ἰσχύι αὐτῶν. καὶ νῦν σύ, παιδίον, ἔξελθε ἐκ 

Νινευη καὶ µὴ µείνῃς ὧδε· ἐν ᾗ ἂν ἡµέρᾳ θάψῃς τὴν µητέρα σου µετ� ἐµοῦ, αὐτῇ τῇ ἡµέρᾳ µὴ 

αὐλισθῇς ἐν τοῖς ὁρίοις αὐτῆς· ὁρῶ γὰρ ὅτι πολλὴ ἀδικία ἐν αὐτῇ, καὶ δόλος πολὺς συντελεῖται ἐν 

αὐτῇ, καὶ οὐκ αἰσχύνονται. 10 ἰδέ, παιδίον, ὅσα Ναδαβ ἐποίησεν Αχικάρῳ τῷ ἐκθρέψαντι αὐτόν· οὐχὶ 

ζῶν κατηνέχθη εἰς τὴν γῆν; καὶ ἀπέδωκεν ὁ θεὸς τὴν ἀτιµίαν κατὰ πρόσωπον αὐτοῦ, καὶ ἐξῆλθεν εἰς 

τὸ φῶς Αχικαρος, καὶ Ναδαβ εἰσῆλθεν εἰς τὸ σκότος τοῦ αἰῶνος, ὅτι ἐζήτησεν ἀποκτεῖναι Αχικαρον· 

ἐν τῷ ποιῆσαι ἐλεηµοσύνην ἐξῆλθεν ἐκ τῆς παγίδος τοῦ θανάτου, ἣν ἔπηξεν αὐτῷ Ναδαβ, καὶ Ναδαβ 

ἔπεσεν εἰς τὴν παγίδα τοῦ θανάτου, καὶ ἀπώλεσεν αὐτόν. 11 καὶ νῦν, παιδία, ἴδετε τί ποιεῖ 

ἐλεηµοσύνη, καὶ τί ποιεῖ ἀδικία, ὅτι ἀποκτέννει· καὶ ἰδοὺ ἡ ψυχή µου ἐκλείπει. � καὶ ἔθηκαν αὐτὸν 

ἐπὶ τὴν κλίνην, καὶ ἀπέθανεν· καὶ ἐτάφη ἐνδόξως. 12 Καὶ ὅτε ἀπέθανεν ἡ µήτηρ αὐτοῦ, ἔθαψεν 

αὐτὴν Τωβιας µετὰ τοῦ πατρὸς αὐτοῦ. καὶ ἀπῆλθεν αὐτὸς καὶ ἡ γυνὴ αὐτοῦ εἰς Μηδίαν καὶ ᾤκησεν 

ἐν Ἐκβατάνοις µετὰ Ραγουήλου τοῦ πενθεροῦ αὐτοῦ. 13 καὶ ἐγηροβόσκησεν αὐτοὺς ἐντίµως καὶ 

ἔθαψεν αὐτοὺς ἐν Ἐκβατάνοις τῆς Μηδίας καὶ ἐκληρονόµησεν τὴν οἰκίαν Ραγουήλου καὶ Τωβιθ τοῦ 

πατρὸς αὐτοῦ. 14 καὶ ἀπέθανεν ἐτῶν ἑκατὸν δέκα ἑπτὰ ἐνδόξως. 15 καὶ εἶδεν καὶ ἤκουσεν πρὸ τοῦ 

ἀποθανεῖν αὐτὸν τὴν ἀπώλειαν Νινευη καὶ εἶδεν τὴν αἰχµαλωσίαν αὐτῆς ἀγοµένην εἰς Μηδίαν, ἣν 

ᾐχµαλώτισεν Αχιαχαρος ὁ βασιλεὺς τῆς Μηδίας, καὶ εὐλόγησεν τὸν θεὸν ἐν πᾶσιν, οἷς ἐποίησεν ἐπὶ 

τοὺς υἱοὺς Νινευη καὶ Αθουριας· ἐχάρη πρὶν τοῦ ἀποθανεῖν ἐπὶ Νινευη καὶ εὐλόγησεν κύριον τὸν θεὸν 

εἰς τοὺς αἰῶνας τῶν αἰώνων.  

